
MINUTI

Il-Minuti tal-Laqgħa Nru 56, li saret fit-18 ta’ Ġunju 2024, ġew ikkonfermati. 

KORRISPONDENZA

IĊ-CHAIRPERSON (Onor. Darren Carabott): Bħala korrispondenza ma rċevejna xejn, però xtaqt ninforma lill-Kumitat b’korrispondenza fir-rigward tal-Commonwealth Association for Public Accounts Committees (CAPAC). Kull darba qed naġġorna l-Kumitat b’meta huma d-dati tentattivi li jsiru l-laqgħat hawn Malta. Nerġa’ nfakkar li aħna konna wrejna l-interess tagħna sabiex norganizzaw l-Annual Conference tal-CAPAC u l-Annual Regional Networker tal-PACs, u t-talbiet tagħna ġew milqugħa. L-aħħar avviż kien li kienu se jsiru għall-ħabta ta’ Settembru imma minħabba li kien se jkun hemm clash ma’ attivitajiet fil-Parlament tar-Renju Unit, dawn id-dati se jiċċaqilqu għat-28 u d-29 ta’ Novembru. Ovvjament, nirringrazzja lill-Uffiċċju tal-Awditur Ġenerali li se jkunu qegħdin jipparteċipaw u jtellgħu din l-attività flimkien magħna bħala PAC. Aktar aġġornamenti ngħaddihomlkom hekk kif jaslu. 

Nistgħu ngħaddu issa għall-main item fuq l-aġenda. 


KONTINWAZZJONI TAD-DISKUSSJONI DWAR IN-NEFQA TAL-GVERN FIL-F’QASAM TAL-ISPORT F’DAWN L-AĦĦAR ĦAMES SNIN, B’REFERENZA LEJN IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2019 (MALTA NATIONAL SHOOTING RANGE PAĠNI 139-147); IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2022(NATIONAL DEVELOPMENT AND SOCIAL FUND INVESTMENTSAND FUNDING OF SOCIAL PROJECTSPAĠNI 84-92); U RAPPORTI ANNWALI U STQARRIJIET FINANZJARJI TA’ SPORT MALTA GĦAS-SNIN 2020, 2021 U 2022

IĊ-CHAIRPERSON: Bħas-soltu dejjem infakkar li dawn ir-rapporti u d-diskussjoni dwarhom huma magħżula mill-Membri tal-Gvern. Għal-lum għandna preżenti ċ-Chairman ta’ SportMalta, Matthew Pisani, u s-CEO ta’ SportMalta, is-Sur Mark Cutajar, u nitlobkom sabiex, jekk jogħġobhom, jingħaqdu magħna mal-mejda. 

Is-Sur Matthew Pisani u s-Sur Mark Cutajar, Chairman u Kap Eżekuttiv ta’ SportMalta, rispettivament, ħadu posthom madwar il-mejda.

IĊ-CHAIRPERSON:  Wara nofsinhar it-tajjeb.  Infakkar li s-soltu meta xi ħadd jixhed quddiem il-PAC meta tkun qed issir investigazzjoni jingħata l-ġurament, però  l-Membri tal-Gvern talbu li din hija sempliċement ġbir ta’ informazzjoni min-naħa tal-Kumitat u għaldaqstant il-ġurament mhux qed jingħata. Ovvjament, dejjem għandkom ir-responsabilità li tgħidu l-verità kollha quddiem il-Parlament ta’ Malta u quddiem il-poplu.  Nirringrazzjakom talli bgħattulna preżentazzjoni, li hija preparazzjoni tajba għalina bħala Kumitat, u se nitlobkom sabiex tagħmlu din il-preżentazzjoni lill-Kumitat f’10 minuti, u wara ngħaddu għad-domandi tal-Membri tal-Kumitat. Qabel ma tgħaddu għall-preżentazzjoni tajjeb li tagħtu background qasir dwarkom personali, u ċjoè l-karigi li tokkupaw u kemm ilkom tokkupawhom. 

IS-SUR MARK CUTAJAR: Sur President, l-ewwel nett, nirringrazzjakom li stedintuna hawnhekk, anke għall-fatt li ħafna drabi fil-Parlament jiġu diskussi ħafna affarijiet u diskussjoni healthy fuq l-isport, bħalma rajt fl-aħħar seduti ta’ dan il-Kumitat, naħseb li hija xi ħaġa tajba. Qed nieħu wkoll pjaċir nara li madwar il-mejda hawn nies miż-żewġ naħat tal-Kamra li ħdimna tajjeb flimkien fl-isport, għax ovvjament l-isport u l-attività fiżika huma affarijiet li jgħinu lil kulħadd. 

Jien ili kap eżekuttiv ta’ SportMalta mill-2018. Qabel kont naħdem fi SportMalta, imbagħad kelli break u fl-2018 sirt kap eżekuttiv. Bħala professjoni jiena għalliem tal-matematika, kont ngħallem fi skola privata għal 19-il sena, li kienu wħud mill-isbaħ żmien ta’ ħajti. Wara li gradwajt fil-matematika u l-physics għamilt masters fl-isport, li ovvjament kompla jgħinni. Għamilt esperjenza fil-Kumitat Olimpiku Malti, apparti li fl-1993 dħalt ix-xandir u għamilt żmien ġurnalist. Għent fil-volontarjat kemm ma’ club tal-waterpolo u anke ma’ club tal-futbol, it-tnejn ta’ Marsaxlokk, iż-żewġt itfal tiegħi ukoll huma involuti fl-isport, u l-mara ilha nvoluta fl-isport għal żmien twil.  It all revolves around sport. 

Ir-rwol ta’ kap eżekuttiv fi SportMalta huwa proprju eżekuttiv, jiġifieri nimmaniġja n-nies tas-servizz pubbliku, nirrapporta lis-Segretarju Permanenti, imbagħad hemm iċ-Chairman u l-bord appuntati mill-Gvern li jfasslu l-policy. 

IS-SUR MATTHEW PISANI:  Grazzi, Sur President.  Jien iċ-Chairperson ta’ SportMalta, u fil-fatt għada nagħlaq erba’ xhur f’din il-kariga. Minbarra li nagħmel dan ir-rwol ta’ Chairperson ta’ SportMalta, jiena uffiċjal fis-Servizz Pubbliku. Dan ir-rwol huwa interessanti għax jiena eks semi-professional athlete. Kont imdaħħal fil-waterpolo u nħoss li permezz ta’ din il-kariga li ġejt afdat biha nista’ nara l-aspett min-naħa tal-atleta, u issa min-naħa tal-politika tal-isport. Ma nixtieqx nieħu aktar ħin għax naf li l-ħin huwa limitat u għaldaqstant inħalli f’idejn il-kap eżekuttiv biex jagħmel il-presentation. 
IĊ-CHAIRPERSON: Nirringrazzjakom. Tistgħu tibdew bil-preżentazzjoni. 

IS-SUR MARK CUTAJAR: Il-preżentazzjoni għamilniha l-aktar biex nuru x’nagħmlu aħna bħala SportMalta. Nibda biex ngħid li l-mission statement ta’ SportMalta – u għadni niftakar il-mumenti ta’ meta konna qed nagħmlu brain storming biex tinkiteb – huwa “Moving a nation through the promotion and development of sport for a healthy inclusive and successful Malta”.  Jiġifieri SportMalta, minbarra li tgħin lill-isport elite, tkabbar il-faċilitajiet tagħha biex tilqa’ aktar tfal u żgħażagħ, tippromwovi l-isport u tippromwovi l-attività fiżika, jiġifieri qiegħda maqsuma fi branches. Qabel kienet ukoll regolatur, imma f’waħda mill-brainstorming sessions li kellna, anke mal-politiċi, iddiskutejna l-issue li ma tistax tkun service provider u fl-isess ħin tkun regolatur, u allura jrid ikun hemm distinzjoni. L-ewwel bdejna bin-National Anti-Doping Organistaion (NADO), u ovvjament ma jistax ikollok uffiċċju tan-NADO jopera minn service provider, u biż-żmien dawn ġew phased out, u matul iż-żmien, bdejna naraw il-faċilitajiet kollha u l-affarijiet kollha li hemm bżonn. 

Nixtieq issa nuri kif inbidel it-turnover matul iż-żmien minn SportMalta ħalli nkun qed ngħid xi ħaġa żgħira fuq il-finanzi għax naf li hawnhekk tiddiskutu ħafna l-finanzi. Bejn l-2014 u l-2022 it-turnover dejjem żdied. Imbagħad hemm il-vot “Property and Plants” li huwa l-vot li nużaw biex namministraw il-faċilitajiet sportivi tagħna. Fil-bidu bdejna namministraw ftit faċilitajiet sportivi, imbagħad eventwlament bdejna namministraw aktar u allura l-vot “Property and  Plant” bilfors kellu jiżdied. Anzi, jekk tistaqsuni jekk il-vot jiżdiedx biżżejjed ngħid li aktar kemm nibnu faċilitajiet aktar hemm bżonn li dawn il-faċilitajiet ikunu sostenibbli u allura hemm bżonn aktar finanzi. 

Fejn jidħlu assistenzi lill-assoċjazzjonijiet sportivi, aħna noħorġu skemi ta’ assistenzi lill-assoċjazzjonijiet sportivi. L-aktar waħda popolari hija l-International Participation Scheme imma mbagħad għandna skemi oħrajn fosthom l-Isport Tourism Scheme, l-Isports Leave Scheme, u f’ċerti ċirkostanzi ngħinu biex jiġu upgraded il-faċilitajiet.  U bħalissa qegħdin naraw snapshot tal-aħħar ħames snin, bejn l-2019 u l-2023, fejn tidħol l-assistenza sportiva fl-isport. 

Għar-rigward tal-faċilitajiet tagħna qegħdin naraw xi ftit mill-faċilitajiet li saru, jew li ġew upgraded, fosthom il-pixxina nazzjonali Tal-Qroqq li nbniet fl-1993, li ġiet upgraded u riċentement ospitajna fiha l-final 4 taċ-Champions’ League, u lbieraħ spiċċa wkoll il-kampjonat mondjali ta’ taħt is-16-il sena fejn għalih kien hawn f’pajjiżna parteċipanti minn 32 pajjiż minn madwar id-dinja. It-trakka tal-atletika, li kienet ilha hemmhekk naħseb minn żmien l-Ingliżi, meta wasalna biex nagħmlu l-iSpecial Olympics indunajna li għandha bżonn refurbishment kbir mhux biss ta’ fejn wieħed ikun qed jimxi, imma anke tal-istand, u kellu jsir żvilupp sħiħ fit-trakka tal-atletika. Fejn jidħlu grounds u padiljuni, l-art tal-padiljun tal-Kottonera kellha tiġi mibdula, l-istess il-grounds tal-football f’Marsascala u f’Birżebbuġa.  Il-pixxina ta’ Birżebbuġa ġiet mogħtija b’art oħra biex tkun tista’ tissaħħan, saru jogging tracks f’Santa Luċija, resurfacing tal-Imtaħleb Hill Climb u tal-padiljun tal-basketball f’Ta’ Qali u l-aħħar proġett li kkonkludejna riċentement huwa l-indoor pool tal-Kottonera li, inċidentalment, din il-ġimgħa fil-Public Service Awards ġiet mogħtija l-award bħala l-proġett tas-sena. Xogħol ieħor sar fuq Raffa Boċċi Pitch tal-Marsa kif ukoll fuq il-Marsa Squash/Weightlifting/Netball Centre.  Bnejna wkoll handball pavilion f’Maria Assunta u x-shooting range f’Ta’ Kandja, għenna wkoll fix-shooting range f’Għawdex, il-pixxina tas-Sirens u għamilna multi-purpose facility fil-Marsa. Bħalissa għandna għaddej il-proġett ta’ Pembroke Tennis Centre u s-sala tal-konferenzi fil-Kottonera. Dawk huma wħud mill-proġetti li twettqu f’dawn l-aħħar snin. 

Xtaqt issa ngħid xi ħaġa żgħira dwar l-impjegati. Aħna għandna mpjegati varji, minn impjegati ta’ management, jiġifieri at a senior level, u nibqgħu neżlin across the ranks għall-impjegati importanti bħalma huma deckhands, maintenance officers u general hands li ovvjament jgħinu lil din il-faċilità. Bħalissa qegħdin naraw snapshot tal-impjegati ta’ SportMalta, li n-numru tagħhom kiber peress li tkabbru l-faċilitajiet. Fil-fatt SportMalta kellha ‘fuq minn 60 impjegat fl-2014, u llum għandha 107 impjegati. 
Naf li fil-laqgħa fejn kien hawn preżenti s-Segretarju Permanenti ssemmiet il-European Week of Sport. Din hija importanti għax kienet Malta, waqt il-presidenza tagħha, li xprunat biex il-fondi jinqasmu ugwali skont l-pajjiżi membri għax pajjiżi kbar riedu li jitqassmu per capita skont il-popolazzjoni u aħna bqajna ninsistu li din għandha tinqasam bejn kulħadd. Fil-bidu kellna budget ta’ €60,000, u bħalissa l-Unjoni Ewropea qed tagħtina budget ta’ €160,000 fis-sena. 

Kieku kellna nagħmlu kritika interna lejn SportMalta, parti minnha tkun indirizza lejn l-istatistika.  Aħna nonqsu ħafna mill-istatistika, u għalhekk hemm bżonn li ninvestu fl-istatistika. Fil-fatt, il-ġimgħa l-oħra kellna laqgħa mal-European Observatoire of Sport and Employment fejn iltaqgħu man-National  Statistics Office (NSO) ta’ Malta biex jibda jkollna aktar statistika dwar l-isport. Però statistika interessanti tar-rata tal-inattività – jiġifieri min ma kien jagħmel xejn, mhux min beda jipprattika b’mod kontinwu – hija li fl-2014 kienet 75%, fl-2018 kienet 56%, u fl-2022 kienet 31%.  Kemm-il siegħa tagħmel sport, kemm tagħmel sport u l-intensità, huma t-targets li jmiss. Dawn huma attivitajiet li tagħmel il-European Week of Sport. Barra minn hekk għandna wkoll il-programm On The Move, il-famuż programm li kien beda Fr Hillary Tagliaferro li dak iż-żmien kien jismu SkolaSport,  u aħna komplejna nevolvuh. 

Bdejna wkoll akkademji.  Kulmin huwa fl-isport jaf li llum, waħda mit-tebgħat li għandu l-sport hija li jekk il-ġenituri ma jkunux jistgħu jkomplu jinvestu f’uliedhom fl-isport ikun hemm ftit tbatija. U għalhekk għamilna l-ewwel akkademji. 

Il-presidenza tal-Unjoni Ewropea kienet ukoll importanti għalina. Organizzajna diversi attivitajiet u rnexxilna nirbħu l-workplace awards tal-Unjoni Ewropea. Bħalissa qed nuri xi wħud mill-attivitajiet li organizzajna f’dawn l-aħħar żmien: Special Olympics International Games fl-2022, fejn kellna iktar minn 1,000 atleta, il-Logħob tal-Pajjiżi ż-Żgħar fl-2023, fejn kellna disa’ pajjiżi qed jieħdu sehem, u reċentement għinna biex norganizzaw l-final 4 tal-Champions’ League tal-waterpolo, fejn kellna l-aqwa erba’ timijiet f’Malta. 

Fl-aħħar nett nixtieq ngħid li aħna jkollna inizjattivi oħrajn, bħan-National Week of Sports. Xi ħaġa li hija għal qalbna hija li aħna ngħinu lil min iħabbtilna l-bieb għall-għajnuna. Norganizzaw il-Fun Run tal-President, qed nagħmlu xogħol siewi ħafna bl-għajnuna li qed nagħtu lil Caritas.  L-Istrina, Puttinu Cares, Hospice Movement, Pink October, u blood donations huma ħafna attivitajiet li nużaw matul is-sena sabiex il-ħaddiema tagħna mhux biss jiġu għax-xogħol imma wkoll jagħtu daqsxejn element ta’ volontarjat fl-isport fix-xogħol tagħhom.

IĊ-CHAIRPERSON: Grazzi ħafna. Kif nagħmlu s-soltu, peress li huwa suġġett magħżul min-naħa tal-Gvern, nistieden lill-Onor. Muscat sabiex jibda b’xi domandi li għandu għas-Sur Pisani u s-Sur Cutajar.

ONOR. ALEX MUSCAT: Grazzi ta’ din il-preżentazzjoni li għamiltu fejn tajtu overview tajba ta’ dak li qed tagħmlu. Sur Cutajar, se nindirizza lilek, imma jista’ jirrispondi min huwa komdu minnkom.

Nibda ftit fuq funding. Is-suġġett li għażilna huwa marbut man-nefqa fl-isport. Fil-preżentazzjoni tiegħek, fejn għandek finance, tkellimt dwar turnover. Dawn l-ammonti li qed jiġu kkwotati huma l-allocation li għandkom mill-baġit annwali? 

IS-SUR MARK CUTAJAR: Aħna nippruvaw kemm jista’ jkun inkunu indipendenti mill-baġit annwali. SportMalta tipprova tagħmel u toħloq riżorsi differenti; idealment xi darba rridu naslu f’punt fejn ma nibqgħux inħabbtu l-bieb tal-Gvern, imma jkollna self generated funds. U minn fejn jiġu dawn is-self generated funds? Waħda mill-eżerċizzji kbar li nagħmlu hija fejn jirrigwarda l-artijiet tal-Gvern li huma mikrija għandna, li huwa wieħed mill-modi li bih nistgħu ndaħħlu l-fondi. Aħna nikru wkoll il-faċilitajiet sportivi tagħna.  Meta nikru dawn il-faċilitajiet lill-għaqdiet inżommulhom biss 5% tal-kera biex inkunu nistgħu ngħinuhom, però meta jiġi biex ikollna avveniment kummerċjali fejn jiġu nies minn barra biex jipparteċipaw u jikru xi faċilità, hemmhekk napplikaw il-100%. Iktar kemm għadda żmien, il-vot tal-Gvern żdied, is-self generated funds żdiedu, l-ispejjeż żdiedu, u allura ovvjament it-turnover awtomatikament żdied. 

ONOR. ALEX MUSCAT: Fil-preżentazzjoni tiegħek tkellimt dwar l-importanza tal-investiment tagħkom fil-faċilitajiet sportivi, u tajt elenku sħiħ, però semmejt ukoll il-manutenzjoni. Meta tagħmlu proġett ta’ investiment kapitali, minn hemmhekk ‘il quddiem, kif taħdem il-manutenzjoni? Kull faċilità għandha l-istorja tagħha? Tista’ tagħtina daqsxejn iktar overview?

IS-SUR MARK CUTAJAR: Jiddependi jekk aħna nkunux bnejna faċilità biex inżommuha – bħalma għamilna fil-każ tal-indoor pool tal-Kottonera li għamilniha biex isservi għall-komunità – jew inkella nkunux għamilna proġett biex nagħtuh lil xi assoċjazzjoni. Pereżempju, aħna għinna lill-Basketball Association b’assistenza biex joħorġu tender biex jibnu l-padiljun tal-basketball. Meta dan ikun għalihom, ovvjament xorta jħabbtu l-bieb, però l-manutenzjoni tal-faċilità tkun f’idejhom. Mill-banda l-oħra, meta l-proġett ikun miżmum magħna, bħal tal-Kottonera, allura l-faċilità rridu mmantnuha aħna. Dan ifisser ukoll, kif għedt fil-preżentazzjoni, li iktar kemm tkabbar il-faċilitajiet, il-famuż vot tal-Property and Plant, li aħna nitolbu tant ammont u nieħdu inqas, irridu bilfors inkabbruh. Biex nagħti eżempji taċ-ċifri, għax naf li intom tieħdu pjaċir tisimgħu ċ-ċifri, ngħid li l-pixxina tal-Kottonera tuża b’€4,000 fi fuel kull għaxart ijiem biex issaħħan l-ilma jew tkessaħ l-arja. Il-pixxina tal-Qroqq, li tkun miftuħa l-ħin kollu, ukoll tuża ammont qawwi ta’ fuel, imma mhux fuel biss. Il-pixxini jużaw il-chlorine u l-aċitu.  Għar-rigward tal-faċilitajiet l-oħra, din tinħadem billi kull faċilità ikollha tim, li jinkludi l-manager, nies klerikali, sport attendants, in-nies tal-manutenzjoni u l-general hand, u l-manager iqassam ix-xogħol u dejjem naraw li l-faċilitajiet across the board... Barra minn hekk aħna għandna mystery shopper li jdur il-faċilitajiet kollha u jagħmlilna rapport, li kif tarah tibda taqta' qalbek tħares lejh, li jgħinna biex il-faċilitajiet tagħna dejjem jitjiebu. Għandna wkoll internal audit department li joħroġ jivverifika l-faċilitajiet tagħna biex jara x’inhu u x’mhux isir.

IĊ-CHAIRPERSON: L-Onor. Amanda Spiteri Grech.

ONOR. AMANDA SPITERI GRECH: Sur Cutajar, fil-preżentazzjoni tiegħek tkellimt dwar l-inactivity rates, u għedt x’kienu r-rati fl-2014, fl-2018 u u fl-2022. Xtaqt inkun naf jekk dawn ir-rati humiex maqsuma skont l-etajiet.

IS-SUR MARK CUTAJAR: Le qegħdin f’daqqa, mhumiex separati.

IĊ-CHAIRPERSON: Minn fejn qed tikkwotaw dawn iċ-ċifri?

IS-SUR MARK CUTAJAR:  Mill-Eurobarometer, però nixtieq li nibdew nagħmlu l-istatistika tagħna, għax jekk tistaqsuni llum kemm hawn tfal ta’ 16-il li jagħmlu l-isports ma nkunx nista’ nirrispondi għax il-Eurobarometer ma jindikax dan. U dik hija l-pass li jmiss ħalli nkunu nistgħu nibdew noħorġu l-istatistika tagħna. Jekk tistaqsuni kemm tlifna tfal li kienu jagħmlu l-isports bejn is-16 u 18-il sena, ukoll ma nistax inwieġbek, u għalhekk naħseb li wasal iż-żmien...  It-tifla tiegħi, sa 17-il sena kienet tagħmel l-isport kuljum, imbagħad m’għaddietx minn eżami u daret għalija; kważi kważi weħilt jien li m’għaddietx minn eżami. U bħal dawn jintilfu ħafna across the board. 

IĊ-CHAIRPERSON: Nixtieq ngħid li quddiem dan il-Kumitat kellna wkoll għad-diskussjoni r-rapport tal-Uffiċċju Nazzjonali tal-Verifika dwar l-obeżità, liema rapport jien ngħid li huwa ta’ kundanna għall-mod kif għal numru ta’ snin indirizzajna din il-problema, b’mod partikolari fit-tfal. Ir-riżultati u ċ-ċifri li rajna kienu, tista’ tgħid, ta’ xokk, għalkemm mhijiex sorpriża, għax dawn ir-riżultati ġew fuq medda ta’ snin. Għalkemm qed tgħid li l-inattività qed tonqos, meta tara dawn iċ-ċifri tinduna li l-miri li kellu dan il-pajjiż fir-rigward tal-obeżità ma ġewx indirizzati.  Ma tarawx problema hemm?

IS-SUR MARK CUTAJAR: Il-problema hija kbira, u kif għedt tajjeb inti, it’s across the board. Jien għamilt 19-il sena ngħallem il-matematika, bit-tfal dejjem bilqiegħda fuq is-siġġu fi klassi. Waħda mill-affarijiet li għandna, jekk verament irridu inċaqilqu lit-tfal, hija li naraw li l-ammont ta’ ħin li t-tfal ikunu bilqiegħda, jonqos.  Riċentament bdejna naħdmu mal-Ministeru għas-Saħħa biex nagħmlu iktar inizjattivi sabiex nilħqu l-miri tal-Health Enhancing Physical Activity (HEPA). Fil-fatt kellna laqgħat mal-Professur Charmaine Gauci, u qegħdin naħdmu flimkien magħha tajjeb ħafna sabiex verament nindirizzaw din il-problema. 

IĊ-CHAIRPERSON: Dwar din ta’ ħin żżejjed bilqiegħda, ġieli saret xi komunikazzjoni mal-Ministeru għall-Edukazzjoni min-naħa tagħkom?

IS-SUR MARK CUTAJAR: Niddiskutuha u nagħtu l-feedback tagħna. 

IĊ-CHAIRPERSON: Xi jkun il-feedback?

IS-SUR MARK CUTAJAR:  Ikun hemm qbil, imma xi kultant issib daqsxejn ta’ reżistenza, mhux min-naħa tal-ministeru, għax il-ministeru jkun irid, imma mill-għalliema fil-klassi. Mill-esperjenzi tiegħi meta kont ngħallem il-matematika, nista’ ngħid li jien kont niġi ġġudikat mhux fuq kemm jien tajjeb, jew fuq kemm inċaqlaq lit-tfal, jew fuq kemm nuża metodi inovattivi, imma fuq meta l-prinċipal kienet tagħmel l-istatistika u joħorġu l-persentaġġi.  Din kont iddiskutejtha ħafna fit-tul mal-Onor. Agius u mal-Onor. Cutajar.  Jien ngħid li għandna bżonn sforz kollettiv, mhux biss fl-isport, imma b’mod ħolistiku.

IS-SUR MATTHEW PISANI: Mr Chairman, li xtaqt inżid ma’ li qal Mark hu li fl-aħħar mill-aħħar, barra mill-isport, l-għan tagħna huwa li nżidu l-għarfien dwar l-attività fiżika. Jekk ikollna dawn il-figuri f’idejna nkunu nistgħu nindirizzaw dak is-settur li forsi hemm xi nuqqasijiet fih, u b’dik l-istatistika nkunu nistgħu naħdmu u nolqtu firxa aktar wiesgħa tas-soċjetà Maltija u Għawdxija.

IĊ-CHAIRPERSON:  L-Onor. Spiteri Grech.

ONOR. AMANDA SPITERI GRECH: Sur Cutajar, aktar qabel inti tkellimt dwar l-akkademji u għedt li dawn qegħdin hemm biex iservu ta’ imħadda għall-ġenituri li ma jkunux jistgħu jħallsu. Bl-esperjenza personali jien nemmen li huma bidu importanti ħafna u ma naħsibx li hija biss kwestjoni finanzjarja, imma tesponi... M’iniex qed nikkoreġik imma nemmen li dan huwa sport ta’ livell ottimu ħafna. Jien rajthom b’għajnejja u qattajt ħafna sigħat fil-binjiet. 

Qegħdin ngħidu li rridu naraw li t-tfal ikollhom il-ħin attiv fl-isport, però ejjew nieħdu ritratt tas-sitwazzjoni tas-soċjetà tagħna. Ħafna min-nies li llum waslu fl-età adulta, u jien ninkludi lili nnifsi, qajla nagħmlu xi ħaġa. Lil dawn in-nies kif se nolqtuhom? Naf li mhijiex faċli u naf li hemm diversi programmi min-naħa ta’ SportMalta, imma qegħdin nilħqu biżżejjed lin-nies? Min-naħa l-oħra naf li attività f’gyms, eċċ., għaddejja mhux ħażin, imma kif se nikkonvinċu lin-nies li forsi mhumiex daqshekk attivi fl-isport, biex inressquhom iktar lejn l-isport? 

IS-SUR MARK CUTAJAR: Irridu nagħmlu daqsxejn distinzjoni bejn l-isport u l-attività fiżika, li huma żewġ affarijiet kompletament differenti. Sport huwa meta wieħed mar, pereżempju, jilgħab it-tennis jew l-isquash, mentri attività fiżika hija meta wieħed, pereżempju, imur jimxi 40 minuta kuljum – kif nagħmel jien – biex jistrieħ mill-ġurnata. Ngħid għalija, jekk ma nagħmilhiex filgħaxija ma nħossnix komdu norqod. L-inattività naqset għax ħafna nies saru konxji u jmorru jimxu kuljum. Waħda mid-diskussjonijiet li nimbuttaw mal-Ministeru għas-Saħħa, u l-Professur Charmaine Gauci tismagħna, hija li l-investiment fl-attività fiżika se jnaqqas il-piż minn fuq is-saħħa. Illum, min qed jikber bħali, forsi jibda jieħu l-pillola tal-pressjoni, eċċ., jiċċekkja għand it-tabib u jagħmel blood tests b’mod regolari, però huwa fatt ċar li ma jista’ jiċħdu ħadd, li jekk inti tagħmel attività fiżika kuljum u tiekol  tajjeb,  tħossok aħjar. 

Jiena fhimt il-punt tal-Onor. Spiteri Grech dwar kif nistgħu nittekiljawha din, u fil-fatt hija l-frustrazzjoni tiegħi ta’ kuljum. U l-ewwel domanda li nagħmel hija jekk is-soċjetà tagħna hijiex lesta li tnaqqas is-sillabi tal-eżamijiet biex it-tfal ikollhom iktar ħin jilagħbu. L-individwu lest li jiċċaħħad minn xi ħaġa bħal, pereżempju, li jmur jiekol barra, biex jagħmel l-isports? Inizjattivi ħadna ħafna, għax għamilna pereżempju – u din ma tissemmiex fil-preżentazzjoni – 16-il open gym. Issa jekk tistaqsuni dawn humiex biżżejjed ngħidilkom li le, mhumiex biżżejjed u jista’ isir ħafna iktar, imma għaliex dawn l-open gyms, fosthom ta’ Ta’ Qali – u meta ssir mistoqsija parlamentari fuqu ninħasad – tkun għadek tlestihom u wara ġimgħatejn tkun trid terġa’ tirranġa fihom? Gym ieħor famuż huwa dak li jinsab fit-triq prinċipali ta’ Ħal Qormi.  Aħna nirranġaw u nkomplu nirranġaw u rridu nżidu iktar open gyms għax jekk dak li jkun forsi ma jkunx lest li jmur f’gym almenu jkun għaddej minn ħdejn il-baħar, ikollu lit-tfal miegħu u jgħidilhom ejjew nitilgħu daqsxejn fuq rota, u meta t-tfal jidraw hekk meta jkunu żgħar jibqgħu anke meta jikbru. Jiġifieri dik hija d-differenza bejn l-isports u l-attività fiżika. Jien nibqa’ ngħid li m’aħniex qegħdin nagħmlu biżżejjed, imma qegħdin naħdmu u qegħdin nagħmlu promozzjoni. Jien nixtieq li l-Ġimgħa Ewropea tal-Isport nagħmilha s-Sena Ewropea tal-Isport biex nibqgħu għaddejjin il-ħin kollu.  Inqassmu promozzjoni fil-ġurnali kollha u mal-istazzjonijiet televiżivi kollha u anke mmorru nitkellmu, però qatt mhu biżżejjed għax wara kollox we need to gear up  to have a change in culture.  U din tibda mill-għalliema fl-iskejjel, mill-politiċi, u minna n-nies tas-Servizz Pubbliku li rridu nibqgħu ngħidu l-istess ħaġa. Din id-darba bdejna n-National Week of Sport biex il-Ġimgħa Ewropea tal-Isport nirkbu fuqha u nagħmlu ġimgħa ta’ attivitajiet fejn it-tfal tal-iskejjel ħarġu ġurnata mill-iskola u marru l-Marsa biex jagħmlu ċerti attivitajiet, fosthom jaqbżu l-ħabel, jilagħbu biż-żibeġ, u diversi attivitajiet oħra tradizzjonali tagħna. Jien attendejt għall-attivitajiet finali u rajt tbissima fuq wiċċ it-tfal li tfisser li dawn iridu dawn l-affarijiet, u l-ġenituri jibagħtuhom. Ma ninsewx li kull ġenitur – u jien wieħed minnhom – iħoss li uliedu huma ċ-champions tad-dinja. Jiġifieri there is a stumbling  block, kif għedt tajjeb inti, li rridu naraw x’inhu u nissuperawh flimkien. 

IĊ-CHAIRPERSON:  Is-Sur Pisani.

IS-SUR MATTHEW PISANI:  Xtaqt inżid ngħid li fl-istrateġija nazzjonali tal-isport, li hija mibnija fuq tliet pilastri – kif intqal f’laqgħat preċedenti ta’ dan l-istess Kumitat – minbarra l-faċilitajiet daħħalna l-aspett ta’ sport u edukazzjoni, fejn nippruvaw immorru għall-grassroots, immorru għand it-tfal biex nippruvaw nilħqu iktar żgħażagħ u tfal biex nagħmluhom aware dwar l-importanza tal-attività fiżika u l-isport u l-parteċipazzjoni fl-isport, kemm f’livell amateur u professional, kif ukoll mil-lat ta’ wellbeing. Dawn huma affarijiet li qed nagħmlu biex inkomplu nilħqu iktar żgħażagħ u tfal biex nagħmluhom iktar aware dwar l-importanza tal-attività fiżika. 

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Sur Cutajar, għandi diversi punti li forsi tista’ tiċċarali daqsxejn dwar il-preżentazzjoni li għamilt. Semmejt li SportMalta kienet regolatur, imbagħad ma baqgħetx. Illum jeżisti regolatur?

IS-SUR MARK CUTAJAR: Iva, hemm l-Authority for Integrity in Maltese Sport (AIMS) li hija r-regolatur per se li fost l-oħrajn jindirizza match fixing u anti-doping, u tagħmel kultura edukattiva ta’ kif għandek tipprevjeni. Jien niftakar diversi meetings li attendejt, flimkien mal-Onor. Agius, sabiex il-match fixing u l-affarijiet l-oħrajn jiġu... Jiġifieri iva, jeżisti regolutar u qed jopera.

ONOR. CLAUDETTE BUTTIGIEG: Fil-preżentazzjoni inti semmejt ukoll li kien hemm tnaqqis, mill-2022 għall-2023, fl-assistenza lill-assoċjazzjonijiet tal-isport. Forsi tista’ tispjega ftit dwar dan it-tnaqqis?

IS-SUR MARK CUTAJAR: Fl-2022 kien hemm żieda fl-assistenza minħabba li kienu ġejjin il-Logħob tal-Pajjiżi ż-Żgħar, imbagħad fl-2023 reġgħet stabbilizzat ruħha u reġgħet ġiet bħal qabel.

IĊ-CHAIRPERSON: Teknikament ġiet inqas mis-snin ta’ qabel; fis-sena 2023 kienet inqas mis-snin 2019 u 2020.

ONOR. CLAUDETTE BUTTIGIEG: Se ngħaddi għat-tielet punt, li huwa l-iktar wieħed li jinteressani anke minħabba li x-xogħol tiegħi huwa f’dan il-qasam. Semmejt ħafna n-nuqqas ta’ data u n-nuqqas ta’ informazzjoni u riċerka. SportMalta qiegħda tikkontempla li tuża lill-università? Jien naf li hemm ħafna studenti qegħdin jaqbdu l-linja tal-isport kemm fl-università kif ukoll fl-MCAST u allura forsi jkollna riċerka fit-tul f’dan il-qasam.

Inti aċċennajt ukoll għal dak li qalet il-Prof. Charmaine Gauci. Fil-fatt norbot mhux biss mar-rapport dwar l-obeżità li għamel l-Awditur Ġenerali, imma anke mar-rapport importanti li kienet ħadmet fuqu l-Prof. Gauci dwar in-Non-communicable Disease Strategy, fejn għandna problemi manji li ħafna minnhom ġejjin mill-obeżità kif ukoll minn affarijiet relatati ma’ saħħa mentali. Allura naħseb li rridu nħarsu lejn eżattament x’qed jiġri għax mingħajr id-data ma nafx kif nistgħu nieħdu deċiżjonijiet. Minn dak li qegħdin naraw, SportMalta għandha fondi kbar u naħseb li jekk twarrab ammont biex tkun tista’ tagħti scholarship biex isir Ph.D fuq tliet snin f’dan il-qasam, niggarantilek  li dawn il-figuri kollha joħorġu. 

IS-SUR MARK CUTAJAR: Naqbel miegħek mija fil-mija. Għamilt ċirku eżatt. Mingħajr statistika u mingħajr riċerka, diffiċli biex tagħmel titjib. U allura hawnhekk forsi tistaqsini għalfejn ili hemm mill-2018 u m’għamiltx statistika. Għamilna, imma m’għamilniex xi ħaġa li hija continuous. Jiġifieri we need a short-term plan, we researched, tlabna l-istatistika u waqafna hemm. Waħda mill-affarijiet li nieħu pjaċir nagħmel hija li kultant  naqra d-dissertations, u naqbel miegħek li hemm ħafna xogħol importanti u tajjeb li ovvjament aħna ma naqbdux...  Pereżempju, waħda mill-affarijiet across the board hi l-council conclusions li niktbu waqt il-presidenzi li jkollhom ħafna element ta’ riċerka u statistika.  Imma kemm nużawhom dawn il-council conclusions? Aħna għamilna waħda fuq l-inklussività fl-isport li għenitna, imbagħad wara rbaħna award. It’s in the short term. Li hu żgur hu li l-attività fiżika, kif għedt inti, ma tistax taħdem f’iżolament.  Jiġifieri ma jistax ikun hemm SportMalta, jew l-AIMS jew il-Malta Football Federation (MFA) u jgħidu li se jtejbu l-attività fiżika fil-pajjiż. You cannot do it għax biex ittejjeb l-attività fiżika fil-pajjiż hemm bżonn lill-Ministeru tas-Saħħa u l-Ministeru għall-Inklużjoni, fost oħrajn, biex jimbuttaw a change in mentality. 

IĊ-CHAIRPERSON: L-Onor. Buttigieg tkellmet dwar l-importanza tal-istatistika biex wieħed jikkompara fejn kien, fejn sejjer u fejn qiegħed, però fil-konkret SportMalta x’direzzjoni għandha għas-sena d-dieħla u  sentejn oħra  dwar data tracking min-naħa tagħha? 

IS-SUR MARK CUTAJAR: Tliet xhur ilu bdejna naħdmu biex sa Jannar li ġej – għax f’Jannar ikollna n-National Sport Forum – nibdew nagħtu idea ta’ statistika differenti... Nistgħu nibagħtulkom eżattament x’qed nagħmlu għax bħalissa qed tisfuġġili mill-memorja, naf ċerti affarijiet żgħar però... (Interruzzjonijiet)  Qed jgħiduli li bagħtitli messaġġ. Nista’ narah? 

IĊ-CHAIRPERSON:  Le, fil-kas nitolbu lill-uffiċjal sabiex tersaq fuq il-mejda magħna u tispjegalna.

Is-Sa Rose Marie Mercieca, Director Corporate Services ta’ SportMalta, ħadet postha madwar il-mejda.

IS-SA ROSE MARIE MERCIECA: Bħalissa għandna tliet studji għaddejjin. Qed niġbru tliet statistiċi, l-ewwel waħda hija dwar organized u non-organized sport, għax hemm żewġ tipi ta’ sport u fil-Presidenza tal-Belġju kien hemm prijorità kbira li jkollna statistika fuq non-organized sport u organized sport. Qegħdin ukoll niġbru statistika fuq employment in sport, fejn allura għandek ħafna rwoli differenti, u statistika oħra dwar fitness in general.  Aħna  rajna min huma l-istakeholders differenti, minn fejn nistgħu nġibu l-informazzjoni u ovvjament skont x’joħroġ minn dik l-informazzjoni mbagħad tibda bl-action plans.

IĊ-CHAIRPERSON: U nassumi li nkarigajtu terzi persuni biex iħejju dawn ir-rapporti.  Hux hekk? 

IS-SA ROSE MARIE MERCIECA: Iva.

IS-SUR MARK CUTAJAR: Qed naħdmu flimkien mal-European Observatoire of Sport, li hija  NGO bbażata f’Lyons Franza u li aħna, bħala SportMalta nagħmlu parti minnha. Qegħdin nitkellmu wkoll mal-NSO għax indunajna li hemm informazzjoni li jekk tistudjaha across, jiġifieri x’għamlu huma from a European perspective – jippreżentaw ukoll fact sheets ta’ kull pajjiż – u x’qed jagħmel l-NSO...  Il-ġimgħa l-oħra  kellna meeting flimkien, għax il-European Observatoire of Sport ġew Malta biex jagħmlu l-board meeting tagħhom hawnhekk, għamilna crossing tagħhom ma’ tal-NSO u ħarġu ħafna punti importanti. L-ewwel parti tal-istudju se tiġi ppreżentata f’Jannar u minn hemmhekk imbagħad jiskattaw... Kif qed tgħid l-Onor. Buttigieg, li tinvesti f’tiegħek stess u tagħmel riċerka, tkun qed tgħin biex... Waħda mill-mistoqsijiet tal-Eurobarometer hi jekk issuqx rota kuljum. Veru li l-kultura għandha tkun li ssuq rota kuljum, u waħda mill-affarijiet li qed ngħallmu fl-iskejjel hi li kulħadd jitgħallem isuq ir-rota. Riċentement skoprejna li minkejja li aħna pajjiż imdawwar bil-baħar hawn ħafna nies jibżgħu mill-ilma. U għal darb’oħra qed nippruvaw nagħmlu inizjattiva sabiex fl-iskejjel nagħmlu pools żgħar biex min iwelled, flimkien mat-tarbija, jinżel mill-ewwel fl-ilma fl-iskejjel tagħhom biex it-tfal ma jkunux jibżgħu mill-ilma. Il-Pixxina tal-Kottonera għandha l-art titla’ u tinżel. Waqt li kien qed jinkiteb it-tender kien hemm min staqsieni jekk din kellniex bżonnha, u f’qalbi jien ukoll kont għedt li hija ħela ta’ flus, imma issa qed naraw li tant għandna tfal mill-iskejjel li jibżgħu mill-ilma li qed nużawha tliet darbiet fil-ġimgħa. Dawk huma affarijiet li joħorġu mir-riċerka u mill-istatistika, jiġifieri hawnhekk ngħid iva, mill-2018 ‘il hawn stajna investejna iktar fir-riċerka kif ukoll fl-istatistika. 

IĊ-CHAIRPERSON: Is-Sur Pisani.

IS-SUR MATTHEW PISANI:  Li xtaqt iżid ngħid hu li nieħu gost ħafna nisma’ diversi stakeholders meta jagħtu l-opinjonijiet tagħhom. Fil-fatt l-Onor. Buttigieg qajjmet punt interessanti ħafna meta qalet li jkun tajjeb li nikkollaboraw mal-istakeholders kollha, partikolarment mad-Dipartiment tar-Riċerka fl-Università ta’ Malta, biex nikkorelataw id-data għax fl-aħħar mill-aħħar din hija importanti ħafna biex tagħmel il-viżjoni tiegħek għall-istrateġija tal-isport u l-attività fiżika f’Malta.

IĊ-CHAIRPERSON: L-Onor. Abela.

ONOR. CARMELO ABELA: L-ewwel nett nibda biex nirringrazzjakom tal-preżentazzjoni. Xtaqt nagħmel ftit kummenti biex imbagħad twieġbu ftit fuqhom intom. 

Jien għamilt żmien fejn kont fil-Kunsill Malti għall-Isport, imma naturalment issa ħaditlu postu SportMalta, li hija aġenzija full time, filwaqt li l-Kunsill Malti għall-Isport kien part-time b’rappreżentanti differenti. Dak iż-żmien ukoll konna nitkellmu fuq l-importanza ta’ kultura sportiva. Nemmen li minn dak iż-żmien sal-lum imxejna, l-ewwel nett għax żdiedu r-riżorsi finanzjarji, għalkemm qatt mhu  biżżejjed, però fejn tidħol kultura sportiva there is more than that, fis-sens li tajjeb li jkollok ir-riżorsi finanzjarji, tajjeb li jiżdiedu r-riżorsi umani, imma jekk il-kultura tibqa’ dik li hi, nibqgħu ma nagħmlux il-passi meħtieġa. Issa hawnhekk irridu nagħmlu distinzjoni wkoll bejn dak li huwa elite sport, li diġà ssemma, u dik li hija attività fiżika “għal divertiment”. Fil-perjodu li semmejt jien kont shadow minister kemm tal-isport kif ukoll tal-edukazzjoni, u darba waqt kumitat parlamentari konna qed nitkellmu fuq il-famużi sillabi, fosthom kemm m’għandniex ħin biżżejjed biex is-sillabi jsiru kollha.  Meta mbagħad ġew biex ineħħu suġġett biex minfloku jidħol suġġett ieħor, is-suġġett li tneħħa kien il-Physical Education (PE).  Issa l-lezzjonijiet diġà ma kenux biżżejjed għax kulma kien hemm kienu biss żewġ lezzjonijiet fil-ġimgħa, imma xorta riedu li titneħħa lezzjoni minnhom biex jidħol suġġett ieħor, aħseb u ara kemm se nieqfu mil-lezzjonijiet biex nagħmlu attività! Sur Cutajar, inti semmejt ir-roti. Aħna llum spiċċajna f’punt fejn it-tfal imorru l-iskola, li tkun fl-istess raħal, bil-minibus, meta jien fi żmieni kont nimxiha, xemx u xita. Jiġifieri llum minflok ma ngħidu lit-tfal li ma jkunux joqogħdu bogħod mill-iskola biex jimxuha, inħalluhom jistennew il-minibus tiġi quddiem il-bieb tad-dar. Veru li ssuq ir-rota fit-triq hija daqsxejn perikoluża għax mhux dejjem ikun hemm ċirkostanzi li jippermettulek issuq ir-rota b’mod safe, imma li  nwassluhom l-iskola u anke għal attivitajiet oħrajn li jkollhom bil-karozza... Il-kultura sportiva ma tinbidilx biss għax SportMalta tinvesti aktar, imma tiġi wkoll billi l-istakeholders l-oħrajn ipoġġu flimkien ma’ SportMalta u jgħidu li se jnaqqsu ftit minn tagħhom għax jemmnu li hemm bżonn kultura sportiva. 

Aktar kmieni ssemma li intom titkellmu mad-Direttorat tal-Edukazzjoni, imma kemm qed taraw li dawn qegħdin jifhmu biżżejjed il-ħtieġa li nittrimjaw is-sillabi?  Mhux  biss għall-isport u għall-kultura sportiva, imma anke għax it-tfal ma tistax tgħabbihom daqshekk.  Mela naqqasna l-ħin li t-tfal ikunu preżenti fl-iskola, għax aħna konna nispiċċaw l-iskola fl-4.00 p.m. – jekk tgħid dan illum naħseb li l-Malta Union of Teachers (MUT) u l-oħrajn kollha jaqbżu fuqna – u s-sillabi  baqgħu jiġu mgħobbija, xi ħaġa li ma tagħmilx sens. 

It-tieni hu l-involviment tal-Kumitat Olimpiku Malti, li huwa sieħeb ewlieni ta’ SportMalta fejn jidħol l-elite sport. Naf li hemm ħidma għaddejja bejn SportMalta u l-Kumitat Olimpiku Malti, speċjalment meta jkun hemm avvenimenti internazzjonali bħal-Logħob tal-Pajjiżi ż-Żgħar, eċċ., imma kif qed issaħħu, jew x’inhu l-ħsieb tagħkom biex tkomplu ssaħħu, il-ħidma mal-Kumitat Olimpiku Malti? 

It-tielet ħaġa li xtaqt insemmi hija dwar il-faċilitajiet. Waħda mill-affarijiet li dejjem konna nitkellmu dwarha hi kemm hemm bżonn li jkollna iktar faċilitajiet ta’ livell għoli u li dawn jibqgħu jiġu miżmuma  b’mod tajjeb ħafna, għax aħna kultant nagħmlu xi ħaġa tajba mbagħad nitilquha u wara ċertu żmien ngħidu li għandha bżonn refurbishment qawwi għax ma nkunux ħadna ħsiebha matul iż-żmien. Kif jiġi deċiż x’faċilitajiet għandna bżonn? Sur Cutajar, illum għamiltilna elenku ta’ x’faċilitajiet ħdimtu fuqhom – u minn dawn hemm iktar – imma kif jiġi deċiż jekk għandniex nagħmlu “din” il-faċilità u mhux faċilità ta’ sport ieħor? Issir xi forma ta’ analiżi? Din ukoll torbot ma’ dak li staqsew il-kollegi dwar data li teżisti, għax xi kultant tiġi, pereżempju, craze għar-rugby, nibdew sejrin tajjeb fir-rugby imbagħad ngħidu li m’għandniex pitch għar-rugby u nibdew ngħidu li hemm bżonn ninvestu fih. Kultant il-faċilità sportiva tista’ iżżid il-parteċipazzjoni, imma xi drabi l-parteċipazzjoni tiżdied minkejja li ma jkunx hemm faċilità sportiva adegwata. 

Ħaġ’oħra li xtaqt insemmi hija li aħna mhux biss għandna niffukaw fuq l-isportivi, li tajjeb  li jkollna iktar minnhom, imma ovvjament hemm l-amministrazzjoni fl-isport – illum jekk ma tkunx professjonali tista’ tagħlaq il-bieb – fosthom coaches, tobba, eċċ. Speċjalment fejn għandek l-aspett ta’ elite sport hemm bżonn ta’ team sħiħ li nibbażaw fuqhom. Naħseb – għallinqas mill-ftit li nsegwi jien – li m’għandniex biżżejjed u li hemm bżonn ninvestu iktar fihom għax inkella we will not achieve the results that we want to achieve. 

Kumment li nixtieq nagħmel at this point huwa dwar il-ħidma ma’ pajjiżi oħrajn, speċjalment fejn għandu x’jaqsam ma’ ftehim bilaterali li diġà jeżisti bejn Malta u pajjiżi oħrajn. Jista’ ikun hemm ftehim u MOUs ma’ assoċjazzjonijiet  differenti li jistgħu tagħtuna qabża fil-kwalità, speċjalment fejn aħna forsi għandna ċerti nuqqasijiet, kemm fl-amministrazzjoni, kemm fil-coaches, eċċ. Taħsbu li wasal iż-żmien li forsi ċerti atleti li jippromettu – naf li hemm Skola Sport, eċċ. – jintbagħtu barra minn Malta biex jingħataw taħriġ iktar professjonali ħalli l-elite sportivi tagħna għada pitgħada jieħdu gost bis-suċċessi u huma stess ikunu jistgħu jkunu role models biex iħajjru tfal u żgħażagħ oħra jidħlu fil-qasam sportiv? 

Dwar l-istatistika xtaqt nistaqsi jekk, pereżempju, group ta’ persuni li jagħmlu five-a-side darba fil-ġimgħa, hijiex qed tiġi maqbuda fir-rata ta’ dawk li huma attivi. Jew inkella hija xi ħaġa li forsi mhux bilfors fl-attività? U l-istess għall-mixi.

IS-SUR MARK CUTAJAR: Ħalli nibda mill-aħħar waħda dwar l-istatistika.  Jista’ ikun li bit-tip ta’ mistoqsijiet li jagħmel il-Eurobarometer ma jaqbadx ċerta attività. Il-fatt li tmur tilgħab five-a-side darba fil-ġimgħa taqa’ taħt in-non-organized sport, u għalhekk aħna rridu naraw li persuna li tmur tilgħab padel jew it-tennis... (Interruzzjonijiet) Le, il-handball huwa organized sport.  

Ħalli mmur daqsxejn lura. Kif tafu, jiena dejjem kont blunt, u hekk se nkun illum. Dwar jekk ikunx hemm diskussjonijiet mad-Direttorat tal-Edukazzjoni, ngħid li iva jkun hemm, imma jekk jisimgħuniex jew jagħtux kasna.... Jiena xi kultant inħossni ħuta qed nitkellem. Jekk is-sillabi mhumiex se jonqsu – u waħda mill-affarijiet tajbin li ġejna hawnhekk hija għax nistgħu nitkellmu u jisimgħuna ħafna nies – jekk il-kontenut edukattiv eċċessiv – nerġa’ ngħid li jien għallimt il-matematika u l-fiżika għal 19-il sena u kburi li jien għalliem – ma nistgħux nibdlu l-kultura. U l-invit tiegħi lilkom – intom staqsejtuni u qed nieħu pjaċir inwieġeb – hu sabiex tgħinuna ħalli naslu biex ikollna game changer.  Mill-mistoqsijiet tagħkom qed nara li you are enjoying the subject. 

Dwar Il-Kumitat Olimpiku Malti rrid ngħid – u jien għamilt tmien snin fih, mill-2008 sal-2016 – li ma jistax ikollok kumitat bħal dan magħmul kollu mill-voluntiera. Aħna konna kollha voluntiera. Dak iż-żmien kont ngħallem St. Martin’s College u kont nieħu permess mingħandhom biex meta jkolli żewġ free lessons ngħaddi mit-tunnel tal-Università u mmur il-Kumitat Olimpiku Malti nagħmel xogħol volontarju. Iva, kif għedt inti, Onor. Abela, hemm bżonn ta’ iktar investiment fl-amministrazzjoni sportiva. U mhux biżżejjed li tagħtihom il-flus, għalkemm il-flus huma importanti. Naf ukoll li riċentement żdied in-numru ta’ ħaddiema full-time mal-Kumitat Olimpiku Malti.  Ħalli issa ngħaddi biex nirrispondi d-domanda dwar l-MOUs ma’ pajjiżi barranin. 

Viċin tagħna għandna pajjiż, l-Italja, li qed jirbaħ f’kollox, fosthom fit-tennis fejn għandhom il-player numru wieħed tad-dinja, fil-valleyball  rebħu n-Nations League, fl-għawm filli ma kienu xejn u filli bdew jiksru r-records, u  fl-atletika filli ma kienu xejn u filli ġabru madwar 23 midalja fil-European Championships. Issa dawn qabel, biex jirbħu midalja, kien ikun diffiċli ħafna.  Aħna kellna MOU, li nixtieq xi darba l-Kumitat Olimpiku Malti jirrixkattah, mal-Kumitat Olimpiku Taljan li kien qed jgħinna ħafna. Se nagħtikom case in point eżempju mill-aqwa. Athletics Malta, fil-Logħob tal-Pajjiżi ż-Żgħar li għaddew rebħu l-ikbar numru ta’ midalji li qatt ġabet assoċjazzjoni sportiva.  U forsi bejna u bejn ruħna ngħidu li din ġrat ta’ darba, imma l-ġimgħa l-oħra ħadu sehem fil-Logħob tal-Pajjiżi ż-Żgħar ikbar – għax hemm inklużi l-Armenja u l-Moldova – u dawn kisru r-records ta’ midalji u ġew ftit wara Ċipru. Allura x’qed jagħmlu Athletics Malta? Li qed jagħmlu hu li t-team nazzjonali tagħhom, darba f’xahar imur ġimgħa l-Italja biex jingħata t-taħriġ, u dan jagħmluh bil-fondi tal-NDSF u tal-Kumitat Olimpiku Malti, u bl-isports leave li nirrikkmandaw aħna ta’ SportMalta. U s-suċċess hekk jinkiseb, għax jekk jien u ċ-Chairman qed nilagħbu t-tennis kontra xulxin, nirbaħlu darba jew insib mod kif inġibu nervuż u nibqa’.... (Interruzzjonijiet) Le, m’iniex se nirbaħlek, imma nipprova.  Jekk dejjem tilgħab kontra min hu aħjar minnek, jekk dejjem tinvesti fl-isport entourage... Din hija l-istorja ta’ Jannik Sinner, persuna li ġie minn familja fil-catering. X’għamel dan wara li rebaħ l-ewwel tournament? Investa fi sport entourage. U x’għamel meta daħal fit-top ten? Għażel l-aqwa coach tad-dinja u fi ftit żmien filli ma  kien jirbaħ lil ħadd fit-top ten u filli spiċċa n-numru wieħed.

Għar-rigward l-amministrazzjoni, din hija wegħda tal-Gvern li ngħinu lill-assoċjazzjonijiet sportivi biex iżidu l-part-timers. Hemm skema li qed tinħema bħalissa, għax il-paper work biss li jitolbuk biex tkun voluntary organization u biex tkun irreġistrat mal-AIMS diġà huwa biżżejjed biex ikollok bżonn a part-time administrator. 

Dwar faċilitajiet differenti rrid ngħid li kritika li jkollna hija – u nispera li n-nies tal-football mhumiex qed jisimgħuni – li aħna għandna żżejjed football grounds. Kieku ftit minnhom kienu multi-purpose li jinkludu wkoll football ground, naħseb li kien ikun aħjar. Dawn isiru skont il-bżonnijiet u d-diskussjonijiet li jkollna mal-assoċjazzjonijiet u mal-Kumitat Olimpiku Malti.  Pereżempju, meta kiber il-handball u għamilna padiljun ir-raġuni kienet għax il-padiljun tal-università ma kienx qed jakkomoda biżżejjed il-handball.  Bnejna ħafna pixxini għax għall-isport tal-waterpolo, li kważi huwa geared għalina għal kif aħna magħmulin fiżikament –  ħalliha li lbieraħ kont qed insegwi l-final tal-under 16 tal-World Cup fil-pixxina u rajt li l-players ta’ taħt is-16-il sena ta’ barra minn Malta kollha huma itwal minni – kellna bżonn iktar.  Dwar x’għandna bżonn bħalissa nista’ ngħid li qed niddiskuti mal-bord dwar il-bżonn ta’ numru ta’ multi-purpose halls, għax l-ammont ta’ attivitajiet  internazzjonali sportivi li qed jitolbu biex isiru Malta ma nistgħux nagħmluhom għax inkella ntellfu l-leagues domestiċi. Pereżempju, il-Kottonera huwa kbir wisq għall-volleyball bħalissa, allura dan imur f’multi-purpose hall b’capacity ta’ 500 ruħ u hemmhekk tilgħab il-kampjonati nazzjonali filwaqt li meta tiġi biex torganizza kampjonat Ewropew tal-volleyball tmur mill-ewwel fil-padiljun il-kbir. 

Dwar l-atleti li jintbagħtu barra l-pajjiż li rrid ngħid huwa li kulmin kien barra l-pajjiż għamel improvement. Carmel Busuttil, Andrè Schembri u Michael Mifsud huma tliet eżempji tal-football eċċellentissimi. Hemm ħafna players tal-football. Jien fil-football ma tantx għadni nżomm... Meta mar jilgħab barra mill-pajjiż Tony Drago...

IĊ-CHAIRPERSON: Hemm sports oħrajn li fihom il-Maltin jeċċellu barra minn Malta.

IS-SUR MARK CUTAJAR: Hemm Stevie Camilleri u Jake Muscat fil-waterpolo. Għax meta tilgħab ma’ oppożizzjoni aħjar minnek titħarreġ iktar u tgħin iktar biex inti tkun aħjar.  Imbagħad trid tagħmel is-sagrifiċċji. Jiena naf bi storja ta’ xi ħadd viċin tiegħi li ma tantx kien iħobb jistudja, mar tliet xhur il-Montenegro u tant kien hemm dixxiplina li meta ġie lura Malta qal li jrid jistudja u rnexxielu għax ir-riżultati tal-iskola sparaw ‘il fuq. U dan għax ma riedx imur lura għal dak it-tip ta’ sagrifiċċju u beda jistudja.

IĊ-CHAIRPERSON: L-Onor. David Agius.

ONOR. DAVID AGIUS: Let’s go back to finance. Kemm hu l-baġit min-naħa tal-Gvern lil SportMalta?

IS-SUR MARK CUTAJAR: Figuri eżatt hawnhekk m’għandix. 

ONOR. DAVID AGIUS: Jiġifieri it-€12-il miljun tas-sena 2022 x’jinkludu?

IS-SUR MARK CUTAJAR:  Mr Chairman, nitlob li s-Sinj. De Raffaele, li hija d-Direttur tal-Finanzi ta’ SportMalta, tkun tista’ tirrispondi hi għal din id-domanda.

IĊ-CHAIRPERSON:  Nitlob lis-Sinj. De Raffaele tingħaqad magħna fuq il-mejda.

Is-Sinj. Denise Sultana De Raffaele, Director tal-Finanzi ta’ SportMalta, ħadet postha madwar il-mejda.

IS-SINJ. DENISE SULTANA DE RAFFAELE: Grazzi Mr Chairman.  Jien ili f’din il-kariga mill-2019.  Iċ-ċifra li ssemmiet tinkorpora kemm is-subvention tal-Gvern...

ONOR. DAVID AGIUS: Li hija kemm?
IS-SINJ. DENISE SULTANA DE RAFFAELE: Tvarja. Fil-każ ngħaddulkom l-informazzjoni.

ONOR. DAVID AGIUS: Imma hawnhekk il-maximum hu ta’ €12-il miljun.

IS-SINJ. DENISE SULTANA DE RAFFAELE: Imma  €12-il miljun mhumiex just is-subvention tal-Gvern, huma wkoll magħquda...

ONOR. DAVID AGIUS: Jiġifieri inqas minn €12-il miljun.

IS-SINJ. DENISE SULTANA DE RAFFAELE: Definitely. 

ONOR. DAVID AGIUS: Dak hu l-punt tiegħi. Jiġifieri l-Gvern, fil-baġit annwali tiegħu, qed jagħmel direct investment fl-isport ta’ inqas minn €12-il miljun. 

IS-SINJ. DENISE SULTANA DE RAFFAELE: Il-Gvern jagħtina voti kapitali u voti operattivi li jinkludu l-assistenza. Meta aħna, pereżempju, nuru  t-turnover ma nurux il-voti kapitali magħhom.

ONOR. DAVID AGIUS: Il-voti kapitali qegħdin fil-paġna ta’ wara.

IS-SINJ. DENISE SULTANA DE RAFFAELE: Il-Property, Plant and Equipment.

ONOR. DAVID AGIUS: €20 miljun.

IS-SINJ. DENISE SULTANA DE RAFFAELE: Hekk hu. 

ONOR. DAVID AGIUS: Dak direct investment u mhux ta’ kull sena.  Hux hekk?

IS-SINJ. DENISE SULTANA DE RAFFAELE: Mhux kull sena imma skont il-proġetti kapitali li nkunu qed nippjanaw li nagħmlu. Jista’ ikun, pereżempju, li jkun hemm proġett kapitali li nsibu alternative funding għalih. 

ONOR. DAVID AGIUS: Il-maintenance mil-liema baġit u figuri joħroġ? 

IS-SINJ. DENISE SULTANA DE RAFFAELE: Il-maintenance joħroġ mill-operational vote mhux mill-Property, Plant and Equipment.

ONOR. DAVID AGIUS: Dawn il-figuri fejn qegħdin?

IS-SINJ. DENISE SULTANA DE RAFFAELE:  Il-Property, Plant and Equipment qiegħed biex nagħmlu proġetti kapitali għall-ewwel darba, jiġifieri ovvjament jidħol mal-assi ta’ SportMalta, imbagħad l-ongoing upkeep tagħhom, jekk il-proġetti jkunu fil-premises ta’ SportMalta, joħroġ mill-vot tal-operat ta’ SportMalta li huwa parti mit-turnover. 

ONOR. DAVID AGIUS: Kemm hu kull sena?

IS-SINJ. DENISE SULTANA DE RAFFAELE: Irrid inġiblek iċ-ċifri għax huwa magħdud...

ONOR. DAVID AGIUS: Qed ngħid hekk għax jekk aħna nibnu faċilitajiet, irridu  nżommu l-upkeep tagħhom.  U allura kemm hu l-baġit għal dan?

IĊ-CHAIRPERSON: Onor. Agius, jekk nista’ ngħin, għandi l-annual accounts tas-snin 2019, 2020 u 2021 biex forsi tkun tista’ tikkwota miċ-ċifri ħalli d-domandi jkunu jistgħu jiġu risposti issa.

ONOR. DAVID AGIUS: Jekk aħna qed ngħidu li għandna dawn il-faċilitajiet li semma s-Sur Cutajar, bla dubju hemm bżonn il-maintenance. Semmejna, pereżempju, l-open gyms li saru u li issa jridu l-maintenance. Jekk aħna nikkunsidraw li l-open gyms qegħdin f’numru ta’ lokalitajiet u llum fil-lokalitajiet għandna l-kunsilli lokali, x’inhi l-possibbiltà li b’cameras, li jkunu jistgħu jiġu managed mill-kunsilli lokali, kif ukoll bil-fondi li tista’ tagħti għall-bidu SportMalta, dawn jiġu devoluti lill-kunsilli lokali?

IS-SUR MARK CUTAJAR: Jien naħseb li aħna għandna nagħmluhom imbagħad, bl-għajnuna u l-expertise tagħna, jeħduhom il-kunsilli lokali. Tinsiex li n-numru ta’ ħaddiema  tagħna hu li hu. 

IĊ-CHAIRPERSON: Li qed jistaqsi l-Onor. Agius mhux biss dwar il-way forward, imma anke dwar x’sar.

ONOR. DAVID AGIUS: But one does not exclude the other. Apparti minn hekk, jekk aħna għandna football grounds, u kif għedt inti, għandna żżejjed, min qed jieħu ħsieb il-maintenance tagħhom?

IS-SUR MARK CUTAJAR: Li għandna żżejjed hija opinjoni ta’ ħaddieħor mhux tiegħi.   Jista’ jkun hija opinjoni ta’ SportMalta...

ONOR. DAVID AGIUS: Imma min jieħu ħsieb jara jekk marx il-ħaxix jew jekk l-art tridx tiġi rranġata biex uliedna jkunu jistgħu jilagħbu fihom?

IS-SUR MARK CUTAJAR: Minn line item li ma namministrawx aħna imma jamministrah il-ministeru.

IS-SINJ. DENISE SULTANA DE RAFFAELE: Hemm line item - Football facilities in Malta and football facilities in Gozo, li mhuwiex amministrat magħna.

IĊ-CHAIRPERSON: Kull ground jaqa’ taħt dan il-vot? Jew dawk li jaqgħu taħt...

IS-SUR MARK CUTAJAR: Skont il-pjan li jkun hemm bejn il-ministeru... (Interruzzjonijiet) Le, in general mal-MFA. 

IĊ-CHAIRPERSON: Jekk hemm ground li jaqa’ taħt il-Ministeru responsabbli mill-isport jew SportMalta, l-MFA ukoll tidħol?

IS-SINJ. DENISE SULTANA DE RAFFAELE:  Tal-iskejjel ma naħsibx.

IS-SUR MARK CUTAJAR: Tal-iskejjel le. Għal tal-iskejjel hemm il-Foundation for Tomorrow Schools (FTS).

IĊ-CHAIRPERSON: Qed ngħid hekk għax hemm assoċjazzjonijiet u organizzazzjonijiet li jużaw il-football grounds...

ONOR. DAVID AGIUS: Jien ma nsibx problema li nivvota favur kull riżoluzzjoni li titressaq fejn tingħata art jew faċilità lil xi assoċjazzjoni, però għalfejn SportMalta fil-kuntratt ma tagħmilx benchmarks ta’ kif  dik l-organizzazzjoni għandha tagħmel l-upkeep tal-post? Għaliex SportMalta jew ir-regolatur, mhux importanti min ikun, jara li ladarba dawn ingħataw art tal-poplu iżommuha f’livell aċċettabbli?  

IS-SUR MARK CUTAJAR: Ikolli nerġa’ ngħid li naqbel miegħek – it-tieni darba din – għax ovvjament is-suġġett tafu. Jien naħseb li għandna bżonn naraw li jekk għandek football ground u qed tużah għal xi ħaġa oħra tinġibed mill-ewwel l-attenzjoni. Fil-fatt hekk isir u aħna niktbulhom u ngħidulhom biex iżommu mal-kuntratt, però ovvjament biex tilħaq l-istandards – u għalhekk ġiet fis-seħħ il-Liġi tal-Kummerċjalizzazzjoni biex min irid ikollu l-għodda biżżejjed biex jikkumerċjalizza mingħajr ma jitlef is-sens tal-isport u jibqa’ iżomm il-faċilità –...  Imma l-mistoqsija li tqum hija safejn għandek tagħfas lill-għaqda volontarja. 

ONOR. DAVID AGIUS: Li tkun ta’ livell għat-tfal tagħna, li ma jweġġgħux saqajhom meta jkunu qed jilgħabu fil-ground.

IS-SUR MARK CUTAJAR: Ħalli nagħtik eżempju żgħir. Xi kultant ikun hemm min isib diffikultà anke biex iħallas il-5% ċens li jkun dovut minnu.  Kif tafu f’dawn it-tip ta’ għotjiet, l-assoċjazzjoni tħallas biss 5% taċ-ċens kollu.

ONOR. DAVID AGIUS: Aħseb u ara kemm se jagħmlu l-upkeep!

IS-SUR MARK CUTAJAR: Meta nkun qed nitkellem waħdi, nistaqsi lili nnifsi x’jiġrilu min ma jħallasx il-kont tad-dawl. (Interruzzjonijiet) Iva, naqbel miegħek li hemm bżonn tidħol klawsola biex il-minimum upkeep... Però, Onor. Agius, biex ngħidu kollox, l-assoċjazzjonijiet sportivi Maltin u Għawdxin jagħmlu sforz enormi biex il-post li jkollhom kważi kważi jkun aħjar mid-dar tagħhom.

ONOR. DAVID AGIUS: Għalhekk fil-bidu staqsejt kemm hemm finanzi.

IS-SUR MARK CUTAJAR:  Along the years, iktar ma nkabbru l-faċilitajiet u iktar kemm jogħlew l-ispejjeż ta’ fuel u tal-upkeep, iktar għandna bżonn li l-vot tal-operat ta’ SportMalta jiżdied, jew inkella we lease the facilities għax dawn m’hemmx għalfejn inżommuhom għandna. 

ONOR. DAVID AGIUS: Ħalli nkun prattiku. Irrid ngħid prosit tassew għall-organizzazzjoni tal-Final 4 taċ-Champions’ League tal-waterpolo.  Jien attendejt għal dan l-avveniment,  però fejn poġġejt jien ma kienx normali, fis-sens li saret struttura  apposta għall-Final 4. Fil-fatt kien hemm bżonn stand faċċata tal-istand li hemm bħalissa, u din saret. La dan l-avveniment se jsir għat-tliet snin li ġejjin – u j’Alla pajjiżna jibqa’ jorganizzah għal iktar snin – ma naħsibx li għandha tkun temporanja, imma għandu jkun investiment li jibqa’ jitgawda mill-isport Malti anke wara.

IS-SUR MARK CUTAJAR: Il-pixxina ġiet mibnija fl-1993 b’mod eċċellenti. Kieku ma ġewx il-Logħob tal-Pajjiżi ż-Żgħar malajr malajr, suppost kellu jinbena stand.  Ftit lura minn fejn poġġejt inti, Onor. Agius, hemm spazju u hemm ġibjun, u allura n-naħa tal-ġibjun it’s out of the question li jinbena. Nista’ ngħidlek ukoll li SportMalta, flimkien mal-Assoċjazzjoni Sportiva tal-Għawm, bdiet tfassal tender biex nagħmlu ż-żewġ mea culpas taċ-Champions’ League, jiġifieri li jkollna dawl aħjar u anke jinbena stand.  Id-dawl se jsir flimkien mal-Enemalta, li qed jgħinuna biex niddraftjaw tender sabiex ikollna proper lighting biex tittrażmetti fuq it-televiżjoni, għax il-final taċ-Champions’ League ixxandret f’14-il pajjiż madwar l-Ewropa. Kif għedt tajjeb inti, hemm bżonn jinbena stand u jitgawda u nħallu legat. Pereżempju, min illum imur jara s-Super Cup – għax illum hemm is-Super Cup jew il-President’s Cup, ma nafx x’jgħidulha – tal-waterpolo se jara screen ġdid li kien parti mill-investiment taċ-Champions’ League li se jibqa’ hemmhekk jitgawda minn kulħadd.

ONOR. DAVID AGIUS: Investiment bħal dan ikun an extraordinary investment min-naħa tal-Gvern jew ikun parti mill-vot ta’ SportMalta?

IS-SUR MARK CUTAJAR: Taċ-Champions’ League kien an extraordinary investment min-naħa tal-Gvern. 

ONOR. DAVID AGIUS: U jekk se nibnuh?
IS-SUR MARK CUTAJAR: Jekk se nibnuh se jkun parti minn dak l-investiment extraordinary tal-Gvern.

ONOR. DAVID AGIUS: Jiġifieri l-flus jittieħdu mill-flus li jingħataw SportMalta. 

IS-SUR MARK CUTAJAR: Hekk hu.

IĊ-CHAIRPERSON:  Is-Sur Pisani.

IS-SUR MATTHEW PISANI: Se nkun fil-qosor ħafna. Ovvjament jien nieħu gost ħafna nara lill-politikanti tagħna jattendu attivitajiet tal-massa li jagħmlu SportMalta, kif fil-fatt nara lill-Onor. Agius jattendi ħafna attivitajiet u jkollna ċans ħafna nitkellmu. Nixtieq nagħmel parentesi żgħira partikolarment fuq din il-Final 4 li saret. Din ġiet għall-għarrieda u nerġa’ ngħid pubblikament li nneħħi l-kappell lil Mark u lit-team tiegħu formidabbli li fi żmien daqstant qasir irnexxielna nagħmlu l-famuż kampjonat tal-Final 4 tal-waterpolo. B’dan li għamilna, għalija l-impossibbli sar possibbli.

IS-SUR MARK CUTAJAR: Din tiġi sinerġija għax ovvjament iċ-Chairman jirringrazzja lill-ħaddiema ta’ SportMalta u jien nixtieq nirringrazzja lill-assoċjazzjoni. Mingħajr ix-xogħol tal-assoċjazzjoni u l-ħafna voluntiera.... Xi kultant nistaqsu jekk insibux voluntiera fl-isport, u din hija waħda mill-affarijiet li nixtieq nara statistika dwarha, però rrid ngħid li l-amalgamazzjoni li kien hemm mal-assoċjazzjoni  sportiva, kif wara kollox sar fil-Logħob tal-Pajjiżi ż-Żgħar, kienet xi ħaġa tajba ħafna.

IS-SINJ. DENISE SULTANA DE RAFFAELE: Mr Chairman, dwar dak li ġejna mistoqsija aktar kmieni rrid ngħid li mill-figura hemm madwar €7.3 miljun li huma government grants, li jinkludu wkoll l-assistenza jiġifieri flus li jinqasmu wkoll, madwar €1.1 miljun li huma other funds from public administration bħal pereżempju l-NDSF, imbagħad hemm madwar €1 miljun internal generated funds, jiġifieri flus li SportMalta tiġġenera. Hemm ukoll €400,000 yearly li jiġu mill-ground rents li semma s-CEO aktar qabel.

ONOR. DAVID AGIUS: Jiġifieri qed ngħidu €10 miljun minn baġit ta’ kważi €1 biljun.  Naħseb we need more. Almenu dik hija l-opinjoni personali tiegħi.

Sur Cutajar, dwar atleti li qegħdin fi sport barra minn Malta għandna statistika? 

IS-SUR MARK CUTAJAR: Statistika m’għandniex, imma nista’ ngħidlek li għandna ftit.

ONOR. DAVID AGIUS: Pereżempju, fil-football tan-nisa, wieħed mis-suċċessi kien għax kellna numru minnhom li qed imorru barra minn Malta, kif kellna fil-basketball u fil-waterpolo.

IS-SUR MARK CUTAJAR: Pereżempju, fl-isport tal-waterpolo nsejna lil Jayden Cutajar, tifel ta’ 16-il sena li mar jilgħab barra minn Malta. Qed insemmi l-isem ma jmurx jiġrili bħal meta nsejt  lil Michael Mifsud.

ONOR. DAVID AGIUS: X’għajnuna hemm mill-pajjiż, jew minn SportMalta, speċifikament għal dawn il-players biex inħajruhom iktar imorru jagħmlu professjoni barra minn Malta fl-isport?

IS-SUR MARK CUTAJAR: Hekk hu. Il-Malta Sports Scholarship li jamministrah il-ministeru huwa scholarship li tista’ tieħdu, jew biex tistudja u tinvesti aktar, jew inkella biex tmur tagħmel karriera barra l-pajjiż. Jiġifieri jagħtuk il-faċilità li tmur tagħmel scholarship fil-basketball.

ONOR. DAVID AGIUS: Kemm għandna għall-basketball? 

IS-SUR MARK CUTAJAR: Dak il-vot ma namministrawhx aħna imma jamministrah il-Ministeru, però nkun nista’ niċċekjalek.  Hemm €200,000 u hemm ħafna atleti li jużawh. Pereżempju, fi SportMalta kellna lil Josephine Grima li fil-passat kienet player tal-basketball fit-top division. 

ONOR. DAVID AGIUS: Dwar l-isport for all se nitkellem wara din, imma għalija t-target sport għall-elite huwa l-olympics, li sal-lum għadu qatt ma rnexxielna, bħala pajjiż, li naslu biex ikollna rebħ ta’ midalja olimpika. F’dan il-Kumitat nistgħu jkollna moħħna mistrieħ li se jkun hemm fondi speċifiċi f’numru ta’ targets li nistgħu ngħidu li nistgħu naslu għalihom b’atleta jew atleti partikolari?  Pereżempju l-ġimgħa li għaddiet f’dan il-Kumitat smajna dwar l-ibburdjar, però se nħalli lilek tgħid x’inhuma t-targets olimpiċi biex forsi Malta xi darba tieħu l-ewwel midalja olimpika tagħha. What are they?

IS-SUR MARK CUTAJAR: Jekk tippermettuli ngħid storja żgħira li mhijiex se teħodli iktar minn 30 sekonda. Jiena kont Direttur tal-Isport tal-Kumitat Olimpiku Malti meta William Chetcuti rebaħ darbtejn it-Tazza tad-Dinja, u konna morna Rio de Janiero. William Chetcuti – li nsellimlu minn hawnhekk, għadu kif tilef lil missieru li kien strumentali biex William jasal fejn wasal – lejliet il-kompetizzjoni spara record tad-dinja. Biex ngħidilkom, diġà kont lestejt il-ġlekk biex immur għall-final, imma fil-fatt l-għada spara 17 minn 25, li kieku għamilhom b’għajnejh magħluqin  ukoll kien jolqot iktar, u tlifna l-midalja olimpika. U għalhekk il-punt tiegħek, Onor. Agius, huwa tajjeb; ma tistax tinvesti f’atleta wieħed imma trid tinvesti f’numru ta’ atleti għax jekk ifallilek wieħed ma jkunx hemm ieħor. Darba politiku qalli li hu politiku ħażin ħafna għax jaqta’ l-linja. Pereżempju, aħna għandna ħafna sport li ngħinu and sometimes in elite sport you need to funnel fejn jirnexxilek tiggwadanja. Liechtenstein iddeċidew li fil-Logħob tal-Pajjiżi ż-Żgħar ikollhom ftit atleti, imma kellhom champion fl-alpine skiing. They funnelled 80% tal-fondi għall-elite sport u rebħu midalja olimpika. Pajjiżi żgħar bħalna, bħal San Marino, rebħu midalji. Naħseb li l-ibburdjar huwa case in point. Fl-isparar bħalissa għandna lil Gianluca Chetcuti.  Imbagħad ma ninsewx li l-isport tat-timijiet, case in point il-waterpolo u anke l-futsal, qed jikkwalifikaw b’mod dirett għall-fażi finali tal-kampjonat Ewropew. Kellna l-kampjonat mondjali tal-waterpolo fejn it-team Malti ta’ taħt is-16-il sena rebaħ lit-Turkija, lill-Afrika t’Isfel u lill-Iżrael. Ovvjament hemm bżonn iktar koordinazzjoni u hemm bżonn iktar esperti, anke minn barra l-pajjiż, li jiġu jgħinuna.

ONOR. DAVID AGIUS: Imma nistgħu nkunu nafu li, pereżempju, se jsir investiment fl-ibburdjar jew fil-waterpolo għax għandna “dan” it-target? Għandek €10 miljun li huma l-basic, imbagħad forsi ngħidu li se ninvestu €2 miljun oħra li se jkunu targeted għall-ibburdjar, il-waterpolo, jew l-għawm għax għandna “dan” it-target.

Rigward Għawdex, l-investiment qed ikun għal rasu, jiġifieri separat minn SportMalta, jew inkluż f’dawn il-figuri li semmejna? 

IS-SUR MARK CUTAJAR:  Kulma għandna aħna huwa l-Gozo vote li ħafna drabi jintuża biex atleti Għawdxin jiġu Malta u nagħtuhom ir-refund tat-trasport. L-investiment  isir separat wara li jkun hemm diskussjonijiet bejn il-Ministeru għal Għawdex u SportMalta.  Ġibnihom, pereżempju, jaraw il-pixxini tagħna kif joperaw... 

IĊ-CHAIRPERSON: F’Għawdex hemm il-pixxina tar-Rabat.

IS-SUR MARK CUTAJAR: Il-pixxina tar-Rabat “mhijiex tagħna”.

ONOR. DAVID AGIUS: L-Ispecial Olympics jaqgħu taħt SportMalta? X’inhi r-relazzjoni tagħkom mal-Ispecial Olympics?

IS-SUR MARK CUTAJAR: Aħna għandna għal qalbna l-Ispecial Olympics Malta u l-Malta Paralympic Movement. L-Ispecial Olypmics Malta hija storja ta’ suċċess, u jien nieħu pjaċir ħafna nara lil dawn l-atleti jiġu l-pixxina – jien inkun il-pixxina nhar ta’ Tlieta filgħodu, apparti filgħaxijiet – jittrenjaw, jagħmlu l-boċċi, jagħmlu l-atletika, u jagħmlu sport differenti.

ONOR. DAVID AGIUS: Imma dawk għandhom baġit għalihom?

IS-SUR MARK CUTAJAR: Għandna kuntratt iffirmat minn SportMalta li huwa parti mill-baġit tal-assistenzi, apparti li jagħmlu użu tal-faċilitajiet tagħna u anke nħallsu l-pagi tal-coaches kollha tagħhom. 

IS-SUR MATTHEW PISANI: Assistejnihom ukoll, kif naħseb li tafu, meta organizzaw l-invitational games sentejn ilu.

IS-SUR MARK CUTAJAR: Il-Malta Paralympic Movement qed jikber ħafna. Jien kburi li kont wieħed mill-ewwel persuni li għaqqadna kumitat tal-Malta Paralympic Movement. F’Lulju li ġej ħierġa skema biex min għandu bżonn xi attrezzatura, bħal wheelchairs jew inkella s-sieq tal-isport apposta li tgħin...

IS-SINJ. DENISE SULTANA DE RAFFAELE: Għandna allokazzjoni ta’ €250,000 per year.

IS-SUR MARK CUTAJAR: Tajnihom ukoll fil-faċilitajiet tagħna biex jibqgħu joperaw, u qed jikbru ħafna. Minn hawnhekk insellem lil Julian Bajada, lill-Prof. Grima kif ukoll lis-Sa Anna Calleja u nirringrazzjahom tax-xogħol siewi ħafna li għamlu u  li qegħdin jagħmlu.

ONOR. DAVID AGIUS: U x’inhi r-relazzjoni bejn SportMalta u l-Iskola Nazzjonali tal-Isport? 

IS-SUR MARK CUTAJAR: L-Iskola Nazzjonali tal-Isport tgħajjat direttament lill-ministeru.

ONOR. DAVID AGIUS: Jekk ikun analizzat minn din l-Iskola Nazzjonali tal-Isport li hemm an elite li jista’ jasal, SportMalta tgħin?

IS-SUR MARK CUTAJAR: Aħna dejjem ngħidu li ħadd ma jidħol fil-kamra u  ngħidulu le, jiġifieri b’xi mod dejjem nippruvaw ngħinu. Iva, hemm komunikazzjoni però mhijiex biżżejjed. Hemm bżonn li nitkellmu iktar u xi kultant nitkellmu...

ONOR. DAVID AGIUS: L-aħħar domanda. Jekk m’iniex sejjer żball, other funds, apparti tal-NDSF, għandkom madwar €1 miljun. Għandkom relazzjoni ma’ kumpaniji privati biex jgħinu direttament fl-isports huma, jew inkella dik tkun xi ħaġa kompletament separata? Jiġifieri jekk tkun ġejja attività, hi x’inhi, u hemm kumpanija privata li trid tgħin fl-isport, tgħin through SportMalta, jew tgħin direttament lill-organizzazzjoni?

IS-SUR MARK CUTAJAR: SportMalta għamilna kredu li fl-attivitajiet tagħna, pereżempju l-Ġimgħa Ewropea tal-Isport, ma neħdux sponsorships imma jekk ikun hemm min irid jagħti sponsor ngħidulu biex imur għand l-assoċjazzjonijiet sportivi. Imbagħad, kulmin irid jisponsorja fl-isport hemm skema ta’ tax rebate. Jekk l-isponsorship fl-isport huwiex biżżejjed, ir-risposta hija ovvja.

IĊ-CHAIRPERSON: L-Onor. Alex Muscat.

ONOR. ALEX MUSCAT:  Sur Cutajar, in-numri li ppreżentajt huma statistika u żgur mhumiex opinjoni.  L-analiżi ta’ dan il-Kumitat hija dwar in-nefqa li saret u qed issir fl-isport f’dawn l-aħħar ħames snin, u ċ-ċifra li semma l-Ministru meta kien quddiemna taqbeż il-€120 miljun, nefqa li pajjiżna qatt ma ra bħalha. Din hija nefqa li qed tamministrawha kollha intom min-naħa tagħkom? 

IS-SUR MARK CUTAJAR: Ħafna mill-proġetti kapitali namministrawhom aħna, però d-direzzjoni dwar jekk jibqgħux għandna jew jekk nagħtuhomx lil assoċjazzjoni sportiva, tittieħed mill-ministeru, tgħaddi għand il-Bord tad-Diretturi, imbagħad aħna nattwawha. 

ONOR. ALEX MUSCAT: Nifhem ukoll li ħafna mill-proġetti li anke intom elenkajtu fil-preżentazzjoni tagħkom jinkludu mhux biss faċilitajiet sportivi ġodda, imma anke refurbishments ta’ faċilitajiet li jeżistu diġà. Jien qed nifhem li intom stess bħala SportMalta tkunu qegħdin tinvestu fil-faċilitajiet li għandna diġà u taġġornawhom.

IS-SUR MARK CUTAJAR: Case in point huwa l-padiljun tal-basketball f’Ta’ Qali; il-padiljun tal-isport fejn kien jilgħab l-Onor. Agius, għalkemm kien tajjeb, huwa ħafna differenti mill-padiljun tal-isport li hawn issa. Jiġifieri fejn ikun hemm il-bżonn. Pereżempju issa qed nagħmlu l-faċilità tat-tennis għax hemm bżonn aktar courts.

IĊ-CHAIRPERSON: Is-Sur Matthew Pisani.

IS-SUR MATTHEW PISANI: Irrid ngħid li jien segwejt lill-Ministru u lis-Segretarju Parlamentari meta kienu qegħdin quddiem dan il-Kumitat fejn issemma li qed isir investiment ta’ €120 miljun. Kulħadd madwar il-mejda qal li mhuwiex qed isir biżżejjed, imma tajjeb li nidentifikaw minn fejn tlaqna u fejn qegħdin illum fl-ammont li qed nonfqu fl-aspett sportiv kollu f’Malta. Huwa tajjeb li napprezzaw l-investiment li qed isir min-naħa tal-Gvern fuq l-aspett sportiv.

ONOR. ALEX MUSCAT: Apparti l-lista tal-investiment li elenkajtu fil-faċilitajiet, hemm ukoll l-investiment fl-atleti.  Finalment, minn kif qed ngħidu, m’aħniex qed nivvintaw ir-rota mill-ġdid. Fl-aħħar mill-aħħar l-isports huwa kemm għandna atleti li huma mħarrġa u jkomplu jtejbu l-ħiliet tagħhom. Sur Cutajar, inti stess semmejt kif numru ta’ dixxiplini sportivi differenti llum il-ġurnata qed imorru – jien stess lanqas kont naf – għal taħriġ kull xahar barra minn Malta. Dawn joħorġu minn dak l-investiment li għaddiet l-NDSF? Nixtieqek telabora ftit fuq kif intużaw u qed jintużaw dawn il-fondi, li fost l-oħrajn, anke minn kif tkellmu diversi persuni li ġew hawnhekk jagħtu l-informazzjoni, wasslu biex ħadna numru ta’ medalji fil-Logħob tal-Pajjiżi ż-Żgħar.

IS-SUR MARK CUTAJAR:   Il-fondi tal-NDSF naħseb li kienu strumentali sabiex nagħmlu l-qabża, imma kif semma l-Onor. Agius, mhumiex biżżejjed. Jekk tamministra l-isport tajjeb u jkollok il-finanzi tajbin biex tamministrahom, iktar kemm iżżid, iktar iżżid is-suċċess. Jiġifieri the corelation is there and it is directly proportional; żid l-investiment fl-elite u żied is-suċċess. Il-€5 miljun tal-NDSF kienu importanti ħafna, ġew imqassma skont il-proġetti li ppreżenta l-Kumitat Olimpiku Malti, ġew imqassma anke biex jgħin l-isports entourage, li semma l-Onor. Abela qabel, għax jekk ma jkollokx psychologist, nutritionist, masseur u tabib mal-atleta, allura huwa inutli. Ilbieraħ iffirmajna kuntratt ieħor bejn l-NDSF, SportMalta u l-Kumitat Olimpiku Malti, li permezz tiegħu se nerġgħu nagħtu għodda ta’ €5 miljun ieħor lill-Kumitat Olimpiku Malti sabiex jerġa’ jinvesti f’atleti elite. Li  għamel differenti l-Kumitat Olimpiku Malti din id-darba huwa li reġa’ kkonċentra fuq atleti speċifiċi u għamel saffi ta’ atleti; atleta tajjeb ħafna jmissu “hekk” u atleta għadu qed jibda jmissu “hekk”. Din hija s-sistema li ħadmu biha l-Ingliżi. Pereżempju, Sport England – li aħna ġibna s-CEO tagħha hawn Malta biex jgħinna nagħmlu l-iskemi tagħna – lin-netball, jgħinu iktar mill-waterpolo għax fil-waterpolo ma jirbħux u fin-netball jirbħu. Allura Sport England jirraġunaw bil-mod li l-ewwel tirbaħ imbagħad jgħinuk. Issa dik hija kredu ta’ politiku ħażin, li jien jien, għax jien ukoll nemmen fiha, imma jrid ikollok il-bażi... 

ONOR. DAVID AGIUS:  Imma dik għall-elite.

IS-SUR MARK CUTAJAR: Iva, hija għall-elite mhux għall-grassroots, però effettivament dan huwa x-xogħol li qed jagħmel tajjeb ħafna l-Kumitat Olimpiku Malti, fejn qed jagħmel iktar skemi biex ninċentivaw lill-atleti tagħna. Però s-sigriet ta’ kollox huwa li tinvesti fl-elite, tinvesti f’numru iżgħar ta’ atleti u l-esperjenzi tagħhom barra l-pajjiż. Mil-lista ta’ nies li semmejna li marru barra l-pajjiż, ma semmejniex wieħed li mar u ma ġiex aħjar milli kien. Għaliex? Għax hemmhekk hemm kompetizzjoni ikbar. Rajna xi ġralhom it-Taljani. Meta jiġu biex jilagħbu l-kampjonati Ewropej, peress li għandhom ftit players li jilagħbu fiċ-Champions’ League, il-livell tagħhom fil-futbol mhux qed iżommuh.

ONOR. ALEX MUSCAT: Sport li għadna ma semmejna xejn dwaru huwa dak tal-karozzi.  Naf li dak huwa proġett maġġuri li intom, bħala SportMalta, responsabbli minnu, u naf ukoll li hemm ftehim mal-NDSF li jlaħħaq is-€16-il miljun. M’hemmx għalfejn ngħidilkom li din hija xi ħaġa li hawn stennija kbira għaliha. Din hija dixxiplina li minkejja li forsi matul is-snin ma kienx hemm biżżejjed investiment fiha, hija dixxiplina fejn Maltin bħalna marru jikkompetu barra u saħansitra ġabu l-aqwa riżultati fid-dinja. Tistgħu taġġornawna dwar fiex jikkonsisti dan il-proġett u fejn wasal?

IS-SUR MARK CUTAJAR: Il-fondi kollha ta’ dan il-proġett jgħaddu through us. Ovvjament aħna m’aħniex esperti u m’għandniex esperti, ħlief għal impjegat wieħed li huwa project leader f’diversi... Dan il-proġett qed jinħadem id f’id flimkien mal-Ministeru għall-Edukazzjoni, id f’id ma’ ministeri differenti, għax huwa proġett kumpless ħafna. Bħalissa jinsab f’fażi ta’ tindif wara li ġiet approvata l-ewwel fażi tal-applikazzjonijiet mill-Planning Authority (PA). Aħna qed nagħmlu minn kollox biex through our departments niskrutinizzaw il-fondi kollha li joħorġu, biex naraw li minbarra li jkollna proġett tajjeb u b’saħħtu,  ikollna proġett li jkun ukoll procuremently correct. 

IĊ-CHAIRPERSON: Tafu jekk għadx hemmx xi assoċjazzjonijiet ta’ timijiet nazzjonali li jsiefru barra l-pajjiż li m’għandhomx għajnuna finanzjarja?

IS-SUR MARK CUTAJAR: Ma nistax inwieġbek id-domanda eżatt, però nista’ ngħidlek x’nagħmlu aħna. Fl-international participation scheme kellna 105 applikazzjoni minn clubs u assoċjazzjonijiet irreġistrati bħala VOs mal-AIMS li talbu għal fondi, u tajnihom kollha. Is-sistema, li aħna nipperfezzjonaw minn sena għal sena, taħdem b’mod li l-cake tal-Gvern tal-assistenzi jinqasam b’mod li l-ewwel issir categorisation...  Jekk kienx hemm fil-verità xi ħadd li, jew ma applikax, jew inkella l-fondi li tajnih ma kenux biżżejjed, jew inkella ma jkunx eliġibbli...

IĊ-CHAIRPERSON: Għaliex ma jkunx eliġibbli?

IS-SINJ. DENISE SULTANA DE RAFFAELE: Ikun hemm ċerti kriterji li jridu jintlaħqu bħal, pereżempju, li huwa VO compliant, u sfortunatament ħafna clubs u assoċjazzjonijiet ġieli jitilfu l-fondi għax ikollhom nuqqasijiet fil-compliance. Aħna ovvjament ngħaddu biss assistenzi lil dawk il-clubs li huma VO compliant. 

ONOR. DAVID AGIUS: Imma mhux intom taraw jekk humiex VO compliant.

IS-SINJ. DENISE SULTANA DE RAFFAELE: Le, dak huwa f’idejn il-VO Office u l-AIMS.  

IS-SUR MARK CUTAJAR: Għalhekk hemm bżonn ir-regolatur u l-administrators, għax  kif jista’ jkun li volontarju, pereżempju, fi klabb tal-boċċi jagħmel dan il-paper work kollu!

IS-SUR MATTHEW PISANI: Kif qalet tajjeb Denise, minħabba ċ-checks and balances and for good governance’s sake, importanti li dawn ikunu registered VOs, ikunu rreġistrati mal-AIMS, biex aħna nkunu iktar secure meta nkunu se ngħaddu l-assistenzi lil dawn l-għaqdiet.

IĊ-CHAIRPERSON: Jien qed nitkellem minn esperjenza personali snin ilu għax issa ili li waqaft. Jien kont nilgħab is-Subbuteo, u bħala player man-nazzjonal Malti kont nixtri l-kit ta’ Malta jien – ovvjament familti għax jien kont għadni iżgħar – u nħallas għall-flights u għall-accomodation. U konna rbaħna l-world cup, jiġifieri rbaħna lit-Taljani fil-final tas-Subbuteo. U ma kellna funding ta’ xejn.

IS-SUR MARK CUTAJAR: Ma nafx il-figuri eżatt, imma tat-table football hemm diversi clubs li japplikaw u n-nazzjonal japplika u jieħu...

IĊ-CHAIRPERSON: U jirnexxu. Huwa wieħed mill-isports fejn ikollna suċċessi barra minn Malta.

IS-SUR MARK CUTAJAR: Issa jekk jeħdux biex ikopru l-ispejjeż kollha jew inkella xi ħadd ikollu jħallas parti...

IĊ-CHAIRPERSON: Hemm ħafna players li jilagħbu barra mill-pajjiż f’Serie A u clubs oħrajn.  Imma ħalli niffoka ftit fuq accounts għax dalwaqt ikollna nagħlqu. 

Aktar kmieni urejtkom l-accounts tal-2020, 2021 u 2022. L-accounts tal-2018 u l-2019 ma kenux ġew intavolati fil-Parlament. Hemm xi raġuni għal dan? Fil-fatt bħala Kumitat qegħdin niddiskutu l-aħħar ħames snin, però minħabba li ġew intavolati biss tal-aħħar tliet snin, tas-sentejn ta’ qabel ma setgħux, skont ir-regoli tal-Kumitat, jiġu nklużi fl-aġenda għad-diskussjoni.

IS-SUR MARK CUTAJAR: Li nista’ ngħid jien hu li min-naħa tagħna aħna nagħtu d-dokumenti kollha lill-Ministeru, jiġifieri t-tabling fil-Parlament ma jsirx min-naħa tagħna.

IĊ-CHAIRPERSON: Ovvjament m’intomx membri parlamentari.

IS-SUR MARK CUTAJAR: Imma jekk il-mistoqsija tiegħek hija jekk kienx hemm audited accounts tal-2018 u 2019, ngħidlek iva hemm u għaddejnihom lill-Ministeru. Nistgħu ngħaddu kopja lilkom ukoll.

IĊ-CHAIRPERSON: Fil-fatt diġà ġiet mgħoddija kopja lilna, però li qed ngħid huwa li minħabba li ma ġewx intavolati fil-Parlament, ir-regola hi, skont l-Ordnijiet Permanenti, li l-Kumitat ma jistax janalizzahom.  Fil-fatt lanqas biss jiffurmaw parti mill-aġenda. 

Se nagħmel issa riferenza għal-Logħob tal-Pajjiżi ż-Żgħar. Naf li kien hemm numru ta’ proġetti infrastrutturali, tlieta minnhom jaqgħu taħt SportMalta u ieħor f’Għawdex, fejn il-mira li jitlestew ma ntlaħqitx. Qiegħed  nirriferi għall-Kottonera Sports Complex, it-Tennis Complex ta’ Pembroke – li qiegħed inkluż fir-ritratt u jidher li mhux komplut – l-Indoor Squash and Weightlifting Complex tal-Marsa, u l-pixxina t’Għawdex, li ma taqax taħt il-kompetenza tagħkom imma saret minn fondi tal-Ministeru t’Għawdex. Jekk m’iniex sejjer żball dawn il-proġetti kollha marru over budget. Xtaqtkom tgħidulna ftit dwar dan. 

IS-SUR MARK CUTAJAR: Xtaqt li din id-domanda ssir, u veru qed nieħu pjaċir li għamiltha. U m’iniex qed ngħid dan b’mod sarkastiku. Fil-Logħob tal-Pajjiżi ż-Żgħar l-għawm kellu jsir bilfors fil-Pixxina Nazzjonali tal-Qroqq, u din kienet lesta. Rigward it-tennis, meta morna nduru kullimkien, il-kumitat organizzattiv tal-GSSC riedu bilfors li l-logħob isir fil-Marsa Sports Club. Il-Pixxina tal-Kottonera u l-Pixxina t’Għawdex ma kienu qatt, fl-ebda pjan, ikkunsidrati fil-Logħob tal-Pajjiżi ż-Żgħar. Però d-domandi l-oħrajn kollha huma validi. L-isquash courts tal-Marsa effettivament kellhom isiru l-Marsa imma ma sarux u ngħidilkom għalfejn. L-ewwel nett il-proċessi tat-tendering huma twal, u biex titlob variation tieħu l-ħin u tieħu saħħtek, però li ġara hu li meta ġie mogħti l-piling il-Marsa, għax il-Marsa huwa challenging, il-periti tagħna m’aċċettawx ix-xogħol li sar min-naħa tal-kuntrattur u reġa' ġie mġiegħel jagħmlu. U kif għedt tajjeb int, aħna ġejna checkmate; ridna bilfors l-isquash courts, l-isquash courts kienu diġà procured u kienu diġà qegħdin Malta, u allura plan B kien li jiġu shifted il-Marsa u l-Kottonera. Jien tgħallimt ħafna minn dawn il-proġetti, għax teknikament ma tantx kont nifhem. Rigward il-proġett tat-tennis ta’ Pembroke nista’ ngħid li issa wasal fil-konklużjoni tiegħu. Li ġara hemmhekk kien li meta l-assoċjazzjoni – li aħna għenihom fil-fondi – ħarġu t-tender, assumew li l-art kellha l-livelli kollha tajbin, għax l-Ingliżi kienu jagħmlu kollox tajjeb u l-art hemmhekk kienet tal-Ingliżi, però l-pedamenti kienu ħżiena, u allura l-assoċjazzjoni reġgħet talbet l-għajnuna tagħna biex nintervjenu. 

Rigward il-fondi għandek raġun inti, għax l-ispejjeż jitilgħu...

IĊ-CHAIRPERSON: Tal-Kottonera qed ngħidu li l-estimated kienu €8 miljun u suppost kellha tinfetaħ f’Diċembru 2020, imma fil-fatt ġiet inawgurata f’Settembru 2023, u ġiet tiswa €14-il miljun.

IS-SUR MARK CUTAJAR: It-tender tal-pixxina tal-Kottonera ħareġ tliet darbiet. L-ewwel darba ħareġ fid-data li semmejt inti, min tefa’ s-submissions ma kienx compliant, u t-tender waqa’. Imbagħad ħriġnih it-tieni darba, u reġa’ ġralna l-istess, u ħareġ it-tielet darba. Ovvjament is-somma kienet li hi, il-projections fil-BOQs żdiedu għax l-ispejjeż żdiedu. Li huwa żgur hu, u dwar dan nista’ nserraħ moħħ kulħadd, li t-tendering process ta’ dan it-tender ta’ €14-il miljun kien kollu korrett mil-lat ta’ procurement – u jien kburi b’dan u nirringrazzja lin-nies involuti – għax ġie mal-ewwel jagħmel audit l-Awditur Ġenerali, anzi lanqas kien għadu spiċċa l-proġett meta ġie.  Dwar il-proġett tal-isquash court tal-Marsa, il-mira hi li jkun lest sal-aħħar tas-sena. 

IĊ-CHAIRPERSON: Fl-2019 l-istima għal dan il-proġett kienet €5.2 miljun, u f’Ġunju 2020 ġiet irrappurtata li telgħet għal €9 miljun.

IS-SUR MARK CUTAJAR: M’għandix il-figuri eżatt.

IĊ-CHAIRPERSON: Jiġifieri qed ngħidu li ġie jiswa kważi d-doppju wkoll.

IS-SINJ. DENISE SULTANA DE RAFFAELE: Kien hemm ukoll l-issue tal-ħadid u xi ċirkolari li kienu ħarġu li l-kuntratturi setgħu jagħmlu claims minħabba l-għoli tal-prezzijiet, eċċ. U rċevejna claims kbar, fejn kienu tefgħu offerta mod...

IĊ-CHAIRPERSON: Dawn iż-żewġ proġetti ma tlaħqux tlestew għal-Logħob tal-Pajjiżi ż-Żgħar.

IS-SUR MARK CUTAJAR: Tal-Kottonera qatt ma kien maħsub għal-Logħob tal-Pajjiżi ż-Żgħar.

IĊ-CHAIRPERSON: Quddiemi għandi mistoqsija parlamentari li saret lill-Ministru mill-Onor. Graziella Galea li titkellem dwar “Bi preparazzjoni għal-Logħob tal-Pajjiżi ż-Żgħar – il-pixxina ta’ daqs olimpiku fil-Kottonera”.

IS-SUR MARK CUTAJAR: “Bi preparazzjoni” tfisser li waqt li jkun hemm il-Logħob tal-Pajjiżi ż-Żgħar f’tal-Qroqq, il-clubs ġew shifted biex imorru l-Kottonera. Effettivament il-clubs setgħu jitħarrġu biex imorru l-Kottonera. Dak iż-żmien tal-Logħob tal-Pajjiżi ż-Żgħar, il-banju tal-pixxina diġà kien utilizzabbli biex imur il-Kottonera. Naħseb li l-Kumitat Olimpiku se jiġu hawnhekk u jkunu jistgħu jispjegaw aħjar.

IĊ-CHAIRPERSON: Rapport ta’ TVM kien jgħid hekk: 

“Tissaqqaf l-ewwel pixxina fuq ġewwa ta’ daqs olimpiku. Il-pixxina se tkun lesta sa qabel Mejju li ġej minħabba li se tkun waħda mill-faċilitajiet sportivi li se jintużaw għal-Logħob tal-Pajjiżi ż-Żgħar li se jsiru f’Malta.”

IS-SUR MARK CUTAJAR: Lil TVM trid tistaqsi dwar dan mhux lili. 

IĊ-CHAIRPERSON: Naqbel miegħek. Jekk se nitkellmu fuq nuqqas ta’ rappurtaġġ serju, naqblu. 

IS-SUR MARK CUTAJAR: Jien nista’ nassigurak...  Naħseb li l-Kumitat Olimpiku Malti ġej hawnhekk u nissuġġerixxi li tagħmel din id-domanda lilhom. 

IĊ-CHAIRPERSON: Dwar ta’ Pembroke ukoll? Qed nikkwota lil TVM. Jew żbaljati wkoll TVM dwar dan?

IS-SUR MARK CUTAJAR: Le, dwar ta’ Pembroke il-ħsieb kien li jintuża hemmhekk, però x-xewqa tal-Logħob tal-Pajjiżi ż-Żgħar – li jieħu ħsiebhom il-Kumitat Olimpiku Malti –  kien li jilagħbu l-Marsa. U r-raġuni hija l-ispejjeż. Il-Marsa stajna niffrankaw ħafna trasport. Ma ninsewx li hemmhekk għandek elf atleta qed jiġri madwar Malta kollha. Il-pixxina t’Għawdex qatt ma kienet lanqas fil-pjan għal-Logħob tal-Pajjiżi ż-Żgħar.

IĊ-CHAIRPERSON: Rigward ix-shooting range sar rapport mill-Awditur Ġenerali fejn sab numru ta’ conflicting points min-naħa ta’ SportMalta. Ġejna assigurati kemm-il darba li ttieħdet azzjoni rimedjali dwar il-project manager u kollox, u naturalment ‘il quddiem naraw fir-rapporti li jagħmel l-Awditur Ġenerali xi rriżulta. Li xtaqt nistaqsi dwar ix-shooting range huwa kif minn €7 miljun stima ġie jiswa €13-il miljun.

IS-SUR MARK CUTAJAR: Ma nistax inwieġeb għal din id-domanda.

IĊ-CHAIRPERSON: F’liema sens?

IS-SUR MARK CUTAJAR: Għax jien ma kontx kap eżekuttiv dak iż-żmien. Ovvjament kien hemm raġunijiet differenti. (Interruzzjonijiet) Ma naħsibx li kien hemm, to be honest. Naħseb li kien hemm acting CEO.

IĊ-CHAIRPERSON: Min kien l-acting CEO?

IS-SUR MARK CUTAJAR: Ma nafx, imma nista’ niċċekkja. Li nista’ ngħidlek hu li l-ispiża ta’ kull proġett tiżdied, għax jien kont Kap Eżekuttiv waqt li qed isir il-proġett tal-Pixxina tal-Kottonera mill-bidu sal-aħħar u naf li xi kultant tikteb tender, u tant ikollu kumplikazzjonijiet biex jiġi konkluż, u tant ikollok bżonn tagħmel varjazzjonijiet...  Imbagħad tqum il-mistoqsija dwar jekk intix se tħalli kollox għaddej u timxi skont it-tender, imbagħad wara sena jkollna problemi, jew inkella tindirizza dawk il-problemi u jkollok il-varjazzjonijiet. Kull proġett, inkluż ix-shooting range ta’ Kandja, li to be honest ma naħsibx li ġie jiswa’ €14-il miljun...

IĊ-CHAIRPERSON: €13-il miljun.

IS-SUR MARK CUTAJAR: Jekk ma nsibux sistema ta’ procurement li tieħu inqas ħin, il-proġetti ma jistgħux jingħalqu malajr. Biex forsi nispjega ftit il-proċess, li jsir huwa li l-project manager jitlobni variation, il-variation tmur għand...
IĊ-CHAIRPERSON: Dak iż-żmien fuq dan il-proġett il-project manager kien hemm kwestjoni...

IS-SUR MARK CUTAJAR: Jien nista’ nwieġbek fuq il-proġetti in general. Kif kont qed ngħid, il-procurement tmur l-uffiċċju tas-segretarju permanenti, imbagħad tmur għand id-Department of Contracts.  Jien tal-opinjoni li kull entità għandha toħroġ it-tenders tagħha, u tkun responsabbli hi għall-affarijiet kollha li tagħmel. 

IĊ-CHAIRPERSON:  Is-Sur Pisani.

IS-SUR MATTHEW PISANI: Kif għedtilkom fil-bidu, jien segwejt is-seduti kollha ta’ dan il-Kumitat dwar dan is-suġġett u ħadt gost ħafna nisma’ lill-Awditur Ġenerali jgħid li meta jsir audit ma jsirx biex jikkastiga jew jippunta subgħajh, imma biex jara fejn hemm in-nuqqasijiet biex dawn jiġu ndirizzati. Ħadt gost nisimgħu jgħid kif kienet l-entità dak iż-żmien, bir-riżorsi limitati li kellhom, u fejn qegħdin illum. M’iniex qed ngħid li qegħdin perfetti, imma qegħdin very close to perfection, anke minħabba l-fatt li żdiedu r-riżorsi, żdiedu ċ-checks and balances, żdiedu l-linji gwida mil-lat ta’ good governance u nħossni iktar komdu u iktar kuntent meta nisma’ nies professjonali bħas-Sur Deguara jgħidu li SportMalta qiegħda close to perfection vis-à-vis procurement.

IS-SUR MARK CUTAJAR: Ma ninsewx lanqas li biex, pereżempju, tlaħħaq it-target tat-tazza tad-dinja taċ-Champions’ League, li ġiet unexpected, huwa credit għal min mexxa l-proġett. Veru li jkun hemm xi nuqqasijiet, imma huwa credit għal min mexxa l-proġett.

IĊ-CHAIRPERSON: Fil-midja kien hemm irrappurtat, u kien hemm anke diffikultà biex tingħata risposta, dwar x’kienet ir-raġuni għalfejn iċ-Chairman, Prof. Andrew Decelis, kien inħatar għal tliet snin f’Settembru 2022 u rriżenja wara sena. Ingħatat raġuni?

IS-SUR MATTHEW PISANI: Li smajt jien, through the grapevine, dwar ir-riżenja tal-Prof. Decelis, li nsellimlu minn hawnhekk għax huwa bniedem validissimu, huwa li ġie mogħti karigi u tasks differenti iktar ta’ portata mill-Ministru. Imma forsi tistgħu tistaqsu lilu.
IĊ-CHAIRPERSON: Jien qed nistaqsi jekk tafux.

IS-SUR MATTHEW PISANI: Le, uffiċjalment ma nafx. Prof. Decelis huwa bniedem validissimu li kkontribwixxa ħafna lejn SportMalta. Jien dak li għedtilkom naf, but it’s not from an official source.

ONOR. CARMELO ABELA: Mr Chairman, jien naħseb li din il-mistoqsija għandha ssir lil min għamel il-ħatra.

IĊ-CHAIRPERSON: Saret ukoll, imma... Jien nassumi li kien hemm handover u għalhekk qed nistaqsi. 

IS-SUR MARK CUTAJAR: Is-Sur Pisani kien Deputy Chair.

IĊ-CHAIRPERSON: Eżatt, u daħal acting ukoll. 

IS-SUR MATTHEW PISANI: Hekk hu.

IĊ-CHAIRPERSON: Għalhekk qed nassumi li kien hemm handover.

IS-SUR MATTHEW PISANI:   Sur President, nimmaġina li taf ukoll li wara l-Prof. Decelis kien hemm l-Onor. Farrugia wkoll, jiġifieri kien hemm a transition period between Prof. Decelis, li fl-opinjoni tiegħi għamel xogħol eċċellenti għax kont naħdem id f’id miegħu, u l-Onor. Farrugia, li minkejja li kien għal ftit żmien, qbadna naħdmu tajjeb ħafna flimkien.

ONOR. CARMELO ABELA: Peress li ssemmiet l-issue tan-national shooting range, filwaqt li wieħed japprezza dejjem ir-rapporti li jsiru mill-Awditur Ġenerali, u li jagħmel sewwa jiġbed l-attenzjoni, speċjalment meta jkun hemm proġetti ta’ ċerta portata li għandhom investiment sostanzjali, wieħed irid jgħid...

IĊ-CHAIRPERSON: Din hija domanda? Jekk mhijiex domanda nistennew sakemm jiġu skużati għax bħala guideline tal-Kumitat ma jsirux kummenti quddiem ix-xhieda.

ONOR. CARMELO ABELA: Le, m’iniex se nikkummenta fuq ir-rapport tal-Awditur Ġenerali.
IĊ-CHAIRPERSON: Jiġifieri se tagħmel mistoqsija għax-xhieda?

ONOR. CARMELO ABELA: Se nagħmel osservazzjoni f’forma ta’ mistoqsija, li jien persważ li jistgħu jweġbuha.  Kien hemm ċirkostanzi – u nitlobkom tikkonfermaw jekk huwiex minnu jew le dan li se ngħid – fejn l-assoċjazzjoni tal-isparar irnexxilhom iġibu l-world cup f’pajjiżna, imma l-problema kienet li l-faċilitajiet li kellhom dak iż-żmien ma kenux up to scratch, bil-konsegwenza li setgħu jitilfu dak li rnexxilhom iġibu. 

IS-SUR MARK CUTAJAR: Fil-fatt dak huwa li għedt jien. Jien tajt credit lil min mexxa dan il-proġett, wettqu u ġiet organizzata t-tazza tad-dinja.

ONOR. CARMELO ABELA: Jien napprezza li anke aħna, bħala Parlament, nagħmlu l-iskritunju tagħna, napprezza wkoll li l-Awditur Ġenerali...

IĊ-CHAIRPERSON: Fil-fatt jien għalhekk staqsejt min kien biex forsi nistaqsu lilu, però ma kenux jafu min kien l-acting chairman. 

IS-SUR MATTHEW PISANI: U kif qal tajjeb il-Ministru meta kien quddiem dan il-Kumitat,   dak iż-żmien konna ġejjin minn żmien elezzjoni, jiġifieri kien hemm ħafna affarijiet f’daqqa.

ONOR. CARMELO ABELA: Qabel l-elezzjoni tal-2017 jien kont fil-Kabinett u naf li dik kienet waħda mill-concerns ewlenin biex isir il-proġett, u lanqas kien għadu ma nstab il-post fejn isir. 

IĊ-CHAIRPERSON: Onor. Abela, f’dan il-Kumitat nippruvaw inżommu linja ċara bejn il-funzjoni tal-Eżekuttiv u l-funzjoni tal-PAC. Qed ngħid hekk biex niggwida lill-Kumitat.

ONOR. CARMELO ABELA: Jien ma dħaltx fil-kwestjoni...

IĊ-CHAIRPERSON: Jekk jogħġbok, qed nipprova nistrada ftit lill-Kumitat. 

ONOR. CARMELO ABELA: Imma jekk għedt xi ħaġa ħażina, għedli. 

IĊ-CHAIRPERSON: Inti qed titkellem fuq il-funzjoni tiegħek passata fl-Eżekuttiv, però l-funzjoni ta’ dan il-Kumitat hi li jiskrutinja d-deċiżjonijiet tal-Eżekuttiv, mhux li jiġġustifikaha.

ONOR. CARMELO ABELA: ...li jirrapreżenta lill-Oppożizzjoni fil-Kunsill Malti għall-Isport. Ma naħsibx li għedt xi ħaġa ħażina b’daqshekk!

IĊ-CHAIRPERSON: Dak mod ieħor. Jien qed ngħid li l-funzjoni parlamentari tagħna, bħala leġiżlattiv, hija li niskrutinizzaw l-eżeċizzju tal-Eżekuttiv.

ONOR. CARMELO ABELA: Sur President, jien għedt biss li niftakar li kien hemm l-urġenza biex issir il-faċilità. Ovvjament meta jkun hemm l-urġenza...

IĊ-CHAIRPERSON: U għalhekk jien tlabtek tagħmel domanda u mhux ġustifikazzjoni. 

Nirringrazzjakom talli ġejtu u nirringrazzja lil kulmin kien preżenti. Il-Kumitat se jaġġorna għal nhar it-Tlieta 9 ta’ Lulju 2024, fis-2.00 p.m. Is-soltu niltaqgħu kull ġimgħa b’mod regolari, però jidher li hemm xi Membri tal-Gvern li se jkunu impenjati fuq xogħol tal-Parlament, u għaldaqstant mhux se jkunu jistgħu jattendu. Ix-xhieda li se jitħarrku huma  rappreżentanti tal-Malta Olympics Committee u rappreżentanti tal-Ispecial Olympics Malta.

ONOR. ALEX MUSCAT: Dejjem stedina u mhux taħrika.

IĊ-CHAIRPERSON: Iva. Nirringrazzjakom.

Fl-4.08 p.m. il-Kumitat aġġorna.


